
Ágrip 

Eftirfarandi ritsmíð fjallar um birtingarmynd kvenna sem aðalsöguhetja í norrænum 

glæpasögum og hlutskipti þeirra innan greinarinnar. Undanfarin ár hafa vinsældir 

íslensku glæpasögunnar aukist til muna hérlendis en jafnframt hefur kvenpersónum 

innan þeirra fjölgað, meðal annars aðalsöguhetjum. Hið sama hefur einnig átt sér stað í 

skandinavískum glæpasögum. Hér verður fjallað um kvenkyns aðalsöguhetju í 

íslenskum glæpasögum og hún borin saman við aðrar skandinavískar. Þær kvenpersónur 

sem verða í forgrunni eru lögfræðingurinn Þóra Guðmundsdóttir í bókum íslenska 

rithöfundarins Yrsu Sigurðardóttur (2005-2011), rithöfundurinn Erica Falck hjá hinni 

sænsku Camillu Läckberg (2003-2011) og lögreglufulltrúinn Hanne Wilhelmsen sem er 

hugarsmíð norska rithöfundarins Anne Holt (1996-2008).  

Við greiningu persóna verður stuðst við hugmyndir Cordeliu Fine og Judith 

Butler þess efnis að samfélagið móti konur og ýti undir kynhlutverk. Hugmyndir Fine 

birtast í bókinni Delusions of Gender (2010) en Butler í bókinni Gender Trouble (1990) 

sem og í greininni „Performative Acts and Gender Constitution: An Essay in 

Phenomenology and Feminist Theory (1988).“ Í bókinni The Woman Detective: Gender 

and Genre (1988) fjallar Kathleen G. Klein um hlutskipti kvenspæjarans innan 

greinarinnar og verður umfjöllun hennar notuð, sem og grein hennar „Habeas Corpus: 

Feminism and Detective Fiction (1995),“ svo sýna megi hvernig grafið hefur verið 

undan kvenspæjaranum í gegnum tíðina. Í upphafi ritgerðar verður fjallað lítillega um 

skandinavískar og aðrar samnorrænar glæpasögur og hefðina sem þær byggja á, breska 

og ameríska. Þá verður fjallað stuttlega um form glæpasagna, en einkum þau sem koma 

fyrir í sögunum sem hér eru í forgrunni, svo skoða megi hvort formið hafi áhrif á 

undirskipun kvenna innan greinarinnar. Þegar því er lokið verður litið til innkomu 

kvenna í greinina, sem höfundar og persónur, og hlutskiptis kvenpersóna áður fyrr. Þá 

verða aðalsöguhetjur hinna nýrri norrænu glæpasagna skoðaðar í ljósi staðalímynda og 

kynhlutverka og reynt að greina hvort hlutskipti þeirra hafi færst til betri vegar frá því 

sem áður var eða hvort enn megi rétta hlut þeirra.  

  



 

 

Efnisyfirlit 

1 Norrænar glæpasögur ............................................................................................ 1 

2 Formúlurnar og frumkvöðlarnir .......................................................................... 3 

3 Innkoma kvenna í greinina .................................................................................... 8 

3.1 Birtingarmyndir persóna ..................................................................................... 11 

4 Líffræði og menning ............................................................................................. 15 

4.1 Kyn og starfstétt ................................................................................................. 16 

4.2 Kynin og fjölskyldan .......................................................................................... 22 

4.3 Útlit og önnur einkenni ....................................................................................... 29 

5 Niðurstöður ........................................................................................................... 31 

Heimildaskrá ................................................................................................................. 35 

 



1 

1 Norrænar glæpasögur 

Undanfarin ár hefur gætt verulegrar grósku í ritun og eftirspurn glæpasagna og á það 

ekki síst við um norrænar glæpasögur, sem gjarnan skipa efstu sætin á metsölulistum 

víðast hvar á Norðurlöndunum.
1
 Upp úr síðustu aldamótum héldu norrænar glæpasögur 

innreið sína á alþjóðamarkað og jókst þá fylgi þeirra til muna. Þar er helst um að ræða 

útflutning á þýddu efni, aðallega til Þýskalands en auk þess til Bretlands og 

Bandaríkjanna (Agger 2010:1-2, Bókmenntir.is [án árs]), þótt breskur og bandarískur 

markaður sé enn fremur sjálfbær. Jafnframt því hefur framleiðsla og útflutningur á 

skandinavískum
2
 kvikmyndum og sjónvarpsþáttum aukist umtalsvert, upprunalegum 

sögum og kvikmyndaaðlögunum (Agger 2010:1). 

Skandinavíska glæpasagan hefur skapað sér sérstöðu innan bókmenntanna en 

byggir þó að mestu á breskum og amerískum hefðum, leynilögreglusögunni. 

Skandinavíska hefðin tók fyrst á sig mynd í skrifum sænsku hjónanna Maj Sjövall og 

Per Wahlöö (1965-75). Skandinavíska glæpasagan fjallar um samfélagið og leitast við 

að endurspegla, lýsa, og/eða afskræma ríkjandi samfélagsleg vandamál. Hún byggir á 

sambandi glæps og þjóðfélags innan nútíma velferðarþjóðfélags (Agger 2010:2-3, 

Foreshaw 2012:16-17) en samkvæmt skandinavísku raunsæi er almenn spilling 

samfélagsins drifkraftur hins illa gegnt amerísku hefðinni sem einblínir fremur á 

einstaka valdamenn, viðskiptaforkólfa og auðkýfinga (Morgunblaðið 2002:14). Í stuttu 

máli sagt eru skandinavískar glæpasögur raunsæislegar og félagslega meðvitaðar nútíma 

glæpaskáldsögur sem gerast í norrænu umhverfi og fjalla ekki aðeins um tiltekinn glæp 

heldur einnig um ýmis félagsleg vandamál sem og einkalíf rannsóknarlögreglumanns, 

eða þess sem fer með rannsókn glæps hverju sinni (Agger 2010:2-3). 

Rannsakandi er oftar en ekki þunglynd miðaldra karllögregla, blaðamaður eða 

lögfræðingur sem allajafna er þjakaður af samviskubiti og á í verulegum erfiðleikum 

heima fyrir og/eða í einkalífinu. Honum vegnar vel í starfi og nýtur þar jafnan virðingar 

og vinsælda en aðeins einstaka skandinavískur glæpasagnahöfundur hefur ljáð 

                                                 
1
Til að mynda má sjá nöfn höfunda á borð við Arnald Indriðason, Yrsu Sigurðardóttur, Camillu Läckberg, 

Stig Larsson og Jo Nesbø á metsölulista Félags íslenskra bókaútgefenda (dags. 20.12.2010; 18.-

24.12.2011; 25.03-07.04.2012; 15.02.-28.02.2010) og nöfn annarra skandinavískra höfunda á vefsíðunum 

bok&samfunn.no, bokhandlerforeningen.no, bokia.se og bokus.se. Síðasttaldir metsölulistar eru sænskir 

og birta vikulega nýjan lista en ekki er hægt að sjá eldri lista og því er úrvalið breytilegt. 

 
2
Þessi umfjöllun á einkum við um skandinavískt efni (þ.e. efni frá Noregi, Danmörku og Svíþjóð) en 

önnur umfjöllun í kaflanum á jafnt við um íslenskar glæpasögur sem og aðrar samnorrænar. Sér í lagi 

þegar fjallað verður um skandinavísku hefðina hér á eftir; þ.e.a.s. einkenni skandinavískra glæpasagna því 

þau er einnig að finna í sögum íslenskra höfunda. 

kvenrannsakanda hlutverk aðalsöguhetju. Skandinavískum kvenspæjurum hefur þó 

fjölgað en þegar þær birtast eru þær iðulega fastráðnar en þreyttar og eiga oftar en ekki 

fullt í fangi með að samræma vinnu og einkalíf (Agger 2010:2). Sem dæmi um 

skandinavíska karlspæjara má nefna Kurt Wallander úr bókum Henning Mankell, 

spæjarann Harry Hole sem er hugarsmíð Jo Nesbø og lögreglumanninn Erlend 

Sveinsson úr sögum Arnaldar Indriðasonar. Skandinavíski kvenspæjarinn kemur ýmist 

fyrir sem lögregla eða einkaspæjari, rithöfundur, lögfræðingur og svo framvegis en 

dæmi um eina slíka er spæjarinn Linda Wallander, dóttir Kurts Wallander í bókum 

sænska rithöfundarins Henning Mankell (Foreshaw 2012:21-23, 105-106 og 134). 

Hér verður fjallað um kvenspæjara sem aðalpersónur í norrænum glæpasögum 

og birtingarmynd þeirra í sögunum en athyglinni er einkum beint að kynhlutverkum og 

staðalímyndum. Í forgrunni verða þrjár kvenaðalsöguhetjur í glæpasögum þriggja 

norrænna kvenrithöfunda. Leitað er svara við því hvort og hvernig líffræðilegt kyn 

þeirra hefur áhrif á sögurnar og hvort það greini þessar tilteknu sögur frá hinum 

„hefðbundnari“ glæpasögum þar sem karlmenn eru í aðalhlutverki. Aðalpersónurnar 

þrjár eru ólíkar á sinn hátt en gegna jafnframt lykilhlutverki í rannsókn hvers máls fyrir 

sig. Persónurnar þrjár eru eftirtaldar: lögreglukonan Hanne Wilhelmsen í bókum norska 

höfundarins Anne Holt, rithöfundurinn Erica Falck sem er hugarsmíð sænska 

höfundarins Camillu Läckberg og lögfræðingurinn Þóra Guðmundsdóttir í sögum 

íslenska rithöfundarins Yrsu Sigurðardóttur. 

Anne Holt hefur skrifað nokkrar bækur með lögreglufulltrúann Wilhelmsen í 

forgrunni en þær mynda ákveðna heild og því verður aðeins lagt út af tveimur þeirra. 

Það eru bækurnar Sælir eru þeir sem þyrstir (1996) og 1222 (2008). Erica Falck er 

önnur tveggja aðalsöguhetja í Fjällbackaseríunni eftir Camillu Läckberg, ásamt 

lögreglufulltrúanum Patrik Hedström, en serían samanstendur af átta bókum sem allar 

eru til umfjöllunar, svo skapa megi heildarsýn fyrir lesanda. Bækurnar eru þessar: 

Ísprinsessan (2003), Predikarinn (2004), Steinsmiðurinn (2005), Óheillakrákan (2006), 

Ástandsbarnið (2007), Hafmeyjan (2008), Vitavörðurinn (2009) og Englasmiðurinn 

(2011). 

Þóra Guðmundsdóttir hefur birst í sex glæpasögum eftir Yrsu Sigurðardóttur en 

einnig verður lagt út af þeim öllum. Þær eru þessar: Þriðja táknið (2005), Sér grefur 

gröf (2006), Aska (2007), Auðnin (2008), Horfðu á mig (2009) og Brakið (2011).  

Sögurnar verða skoðaðar út frá kenningum nokkurra fræðimanna, einkum 

Cordeliu Fine, Judith Butler og Kathleen Gregory Klein. Kenningar Fine birtast í 

bókinni Delusions of Gender (2010) og fjalla um skaðleg áhrif staðalímynda á vitund og 

tilvist kvenna. Fine er þeirrar skoðunar að samfélagið móti vitund manna að verulegu 

leyti í formi staðalímynda en að munurinn á kynjunum sé í hugum okkar. Stuðst verður 

við tvær heimildir frá fræðimanninum Judith Butler annars vegar bókina Gender 

Trouble (1990) og hinsvegar grein sem birtist í Theatre Journal (1988) undir heitinu 

„Performative Acts and Gender Constitution: An Essay in Phenomenology and Feminist 

Theory.“ Hugmyndir Butler eru með svipuðu sniði og hugmyndir Fine en Butler telur 

kynin jafnframt tákngera sýnilegan mismun sinn út frá fyrirfram ákvörðuðum 

„gagnkynhneigðum“ hugmyndum um það hvað telst eðlilegt hverju sinni. Í bókinni The 

Woman Detective: Gender & Genre (1988) fjallar fræðimaðurinn Kathleen Gregory 

Klein um konur sem aðalpersónur í glæpasögum og birtingarmynd þeirra innan bókanna 

og verður sú heimild nýtt hér á eftir, sem og grein hennar „Habeas Corpus: Feminism 

and Detective Fiction (1995).“  

Konur hafa átt erfitt með að flýja staðalímyndir hvort heldur sem er innan 

veruleikans eða í bókmenntunum. Bókmenntirnar endurspegla gjarnan og lýsa 

veruleikanum og samfélagslegum viðhorfum hvers tíma, en lesandi sem tilheyrir þeim 

veruleika leggur einnig sinn skilning í textann (Iser 1988:189). Kvenkyns aðalpersónum 

fer ört fjölgandi í glæpasögum, íslenskum sem öðrum samnorrænum, og því er ekki úr 

vegi að skoða hvort þær eigi jafn erfitt með að flýja staðalímyndir þar og í öðrum 

bókmenntategundum. 

2 Formúlurnar og frumkvöðlarnir 

Upphaf glæpasögunnar sem bókmenntagreinar hefur gjarnan verið miðað við útkomu 

fyrstu bókar Edgar Allan Poe (1809-49), The Murders in the Rue Morgue, sem kom út 

árið 1841 og fjallar um leynilögregluna C. Auguste Dupin (Symons 1992:1 og 19, 

Cawelti 1976:80, Benedikt Gröndal 1985:272). Poe skrifaði svokallaðar ráðgátur eða 

leynilögreglusögur (e. mystery and detective fiction)
3
 og sú formúla sem hann beitti í 

verkum sínum hefur verið notuð sem ákveðin mælistika hjá síðari tíma 

glæpasagnahöfundum (Scaggs 2008:3-6, Cawelti 1976:80-82). Leynilögreglusögur 

mynda yfirflokk annarra glæpasagna en til helstu undirflokka teljast gjarnan harðsoðnar 

spæjarasögur (e. hardboiled detective fiction), lögreglusögur (e. police procedural), 

                                                 
3
 Einnig nefndar „who dunnit“ eða „hver gerði það“ sögur 

glæpatryllirinn (e. crime thriller) og sögulegar glæpasögur (e. historical crime fiction) 

(Scaggs 2008:3-6).
4
  

Önnur afbrigði af leynilögreglusögunni eru til að mynda hvers kyns ráðgátur (e. 

mystery fiction), njósnasögur (e. spy fiction) og hrollvekjur (e. horror fiction) (Søholm 

1976:20-22) en þó getur reynst erfitt að skipta þeim niður þar sem mörkin verða gjarnan 

óljós. Allar eiga þær það þó sameiginlegt að fjalla um ráðgátu eða glæp sem einn eða 

fleiri spæjarar leysa (Katrín Jakobsdóttir 2001:20). Hér á eftir verða einkenni 

leynilögreglusögunnar rakin lítillega, sem og nokkurra undirflokka hennar, einkum þau 

sem eiga við norrænu glæpasögurnar sem hér eru í forgrunni, það er harðsoðnu 

spæjarasöguna, lögreglusöguna og glæpatryllinn.  

Leynilögreglusögur (e. mystery and detective fiction) fjalla iðulega um ráðgátu 

eða glæp sem vanur eða óvanur spæjari rannsakar með óhefðbundnum leiðum, gjarnan 

með því að beita röksemdarfærslum (Symons 1992:1, Scaggs 2008:144). Þegar 

rannsakandi er lögregla hverfist leynilögreglusagan um aðferðir og verklag lögreglunnar 

við að upplýsa glæpinn á sem raunsannastan máta (Søholm 1976:22). Markmið 

leynilögreglusagna er ávallt lausn glæps, sem við fyrstu sýn kann að virðast 

óleysanlegur, og er framvinda sögunnar þá gjarnan í formi leiks eða púsluspils. 

Leynilögreglan, og glöggur lesandi, raðar saman brotum púsluspilsins, vísbendingunum, 

uns endanlegri lausn er náð (Cawelti 1976:84-86, Scaggs 2008:37). Leynilögreglusögur 

og ráðgátur gerast oft á einum stað, gjarnan í sveit eða dreifbýli, en grunuðum er jafnan 

haldið á vettvangi glæps eða í námunda, meðan á rannsókn stendur. Sjálf frásögnin 

hverfist um rannsókn máls og lausn glæps. Rithöfundurinn John G. Cawelti hefur skipt 

því ferli niður í sex mismunandi stig sem eru eftirfarandi: 

a) leynilögregla er kynnt til sögunnar; b) glæpur og vísbendingar; c) rannsókn máls 

d) lausn er kynnt; e) lausn er studd með rökum; f) málalyktir 

Atriðin að ofan eru framvindu leynilögreglusagna nauðsynleg en birtast ekki endilega í 

þessari röð og renna gjarnan saman (Cawelti 1976:80-82).  

Bækur Yrsu Sigurðardóttur um lögfræðinginn Þóru og bókin 1222 (2008), eftir 

Anne Holt, sem fjallar um Hanne Wilhelmsen má allar flokka sem eiginlegar 

leynilögreglusögur. Þar annast aðalsöguhetjurnar rannsókn morðmála, Wilhelmsen á 

eigin vegum en Þóra meðfram lögfræðistörfum í þágu skjólstæðinga sinna. Bækurnar 

fylgja mynstri leynilögreglusögunnar nokkuð ítarlega en tvær þeirra, 1222 (2008) og 

                                                 
4
 Sjá einnig efnisyfirlit sömu bókar. 

Auðnin (2008) eiga sér stað á afviknum stað, sú fyrrnefnda á gömlu fjallahóteli í Noregi, 

Finse 1222, en sú síðarnefnda í vinnubúðum á Grænlandi. Óveður og sambandsleysi 

verður þess valdandi að sögupersónum er haldið á vettvangi glæps þar til rannsókn 

lýkur. Form Fjällbackaseríunnar eftir Camillu Läckberg er mun óljósara en það tilheyrir 

ekki einum tilteknum flokki. Aðalsöguhetjur eru tvær, Erica Falck og Patrik Hedström 

en þau nálgast rannsókn mála með ólíkum hætti. Erica er hinn óhefðbundni 

áhugaspæjari og fer gjarnan sínar eigin leiðir við glæparannsóknir. Frásögn vindur fram 

með mynstri leynilögreglusögunnar; þar sem brotin falla saman líkt og í púsluspili. 

Harðsoðna spæjarasagan (e. hardboiled detective fiction) tilheyrir undirflokki 

leynilögreglusögunnar og er ólík henni að því leyti að lítið er um greiningar vísbendinga 

og afleiðslurannsóknir. Sjálfstæður einkaspæjari fer með rannsókn viðkomandi 

glæpamáls og felst rannsóknin í beinum yfirheyrslum og eltingarleik frá einum stað til 

annars þar sem glæpamaðurinn er eltur uppi. Harðsoðni spæjarinn er engum háður, 

hvorki félagslega né í starfi, hann býr yfirleitt einn og á hvorki fjölskyldu né vini. 

Sökum þessa sjálfstæðis er hann gjarnan mjög andfélagslegur og andvígur lögum og 

reglu. Race Williams er almennt talinn fyrsti harðsoðni einkaspæjarinn en hann er 

sköpunarverk ameríska rithöfundarins Carroll John Daly (Scaggs 2008:55 og 59-60).  

Williams birtist fyrst árið 1923 í tímaritinu Black Mask sem hóf göngu sína árið 

1920 (Deutsch 2004: History, Mertz 2004:1). Hann var mikill maður, harður af sér og 

ofbeldisfullur en jafnframt frummynd annarra harðsoðinna spæjara. Harðsoðnar 

leynilögreglusögur gerast iðulega í stórborgum og er spilling borgarlífsins þá gjarnan 

drifkraftur hins illa (Scaggs 2008:55 og 70-71). Þær bækur sem hér eru í forgrunni 

flokkast ekki sem harðsoðnar spæjarasögur en einkenni Hanne Wilhelmsen, 1222 og 

Sælir eru þeir sem þyrstir, minna um margt á harðsoðna spæjarann. Wilhelmsen er hörð 

af sér, köld, fjarlæg og hleypir engum nálægt sér en fyrir þær sakir á hún fáa sem enga 

vini, aðeins kunningja. Fjölskyldunni heldur hún einnig í hæfilegri fjarlægð sem og 

sambýliskonum sínum, Vibe og síðar Nefis. 

Lögreglusögur (e. police procedural) eru annað afbrigði af leynilögreglusögunni 

en þar vinnur teymi rannsóknarlögregla, ekki einstaklingur, að lausn hvers máls og 

gjarnan að mörgum málum í einu. Iðulega er þó ákveðin rannsóknarlögregla í forgrunni 

sem hefur yfirumsjón með rannsókn viðkomandi glæpamáls. Lögreglusagan á sér 

fyrirmynd í raunveruleikanum, þ.e. hún byggir á raunverulegum aðferðum og 

vinnubrögðum rannsóknarlögreglunnar sem jafnframt mynda byggingu, þema og 

atburðarás hverrar sögu. Starf lögreglunnar felst til dæmis í vettvangsrannsóknum, 

yfirheyrslum vitna, rannsókn og greiningu gagna, samanber á rannsóknarstofum og 

fleira (Scaggs 2008:9 og 147). 

Bókin Last Seen Wearing ... eftir bandaríska höfundinn Hillary Waugh er 

gjarnan talin vera fyrsta eiginlega lögreglusagan en hún kom út árið 1952 (Scaggs 

2008:87, 91 og 147). Glæpasöguna Sælir eru þeir sem þyrstir er hægt að flokka sem 

lögreglusögu en þar vinnur Hanne Wilhelmsen ásamt teymi lögreglumanna hjá 

rannsóknarlögreglunni í Osló, að lausn morðmála og nokkrum nauðgunarmálum. 

Wilhelmsen fer gjarnan sínar eigin leiðir í starfi en fylgir þó starfsháttum lögreglunnar 

að mestu. Sá hluti Fjällbackaseríunnar, sem snýr að starfi Patriks Hedström, er í anda 

lögreglusögunnar en þar fer einnig teymi rannsóknarlögreglumanna með rannsókn mála 

hverju sinni og beitir til þess eiginlegum aðferðum rannsóknarlögreglunnar. Hedström 

er lögreglufulltrúi hjá lögreglunni í Tanumshede og hefur yfirumsjón með rannsókn 

morðmála. 

Síðast ber að nefna glæpatryllinn (e. crime thriller) en þar er glæpurinn sjálfur í 

forgrunni og jafnframt framkvæmd hans. Sagan byggist gjarnan á sálgreiningu persóna 

og reynir öðrum þræði að útskýra hvatir glæpamannsins. Aðalpersóna 

glæpaspennusagna getur verið hver sem er, lögregla, leynilögregla, morðingi og svo 

framvegis (Symons 1992:191-192) en hann endurspeglast gjarnan í harðsoðna 

spæjaranum eða glæpamanni þéttbýlisins. Glæpatryllirinn varð að grein við útkomu 

bóka Dashiell Hammett og W. R. Burnett, árið 1929, en sá fyrri gaf út bókina Red 

Harvest sem fjallar um harðsoðinn en nafnlausan spæjara og sá síðari skrifaði bókina 

Little Caesar sem fjallar um glæpamanninn Cesare Bandello (Scaggs 2008:106).  

Einnig er algengt að rannsakandi sé ekki til staðar eða þá að hann er í 

aukahlutverki. Persónur glæpatryllisins og líf þeirra eru undirstöðuatriði, sem og hegðun 

persóna í kjölfar glæps. Sögusvið eða umhverfi skapar gjarnan ákveðið andrúmsloft 

innan sögunnar en getur einnig orðið til þess að glæpur er framinn og jafnframt haft 

áhrif á eðli hans; ákveðnir lífshættir verða þannig þess valdandi að glæpur er framinn og 

hvernig honum vindur fram. Oftar en ekki felst tiltekin samfélagsrýni í sögunum sem er 

ýmist gagnrýni á ákveðnar hliðar samfélagsins, lögin, dómsstóla eða aðra stjórnskipan 

(Symons 1992:192-193). Glæpatryllirinn á sér samsvörun í hrollvekjunni sem fjallar 

alla jafna um myrk og/eða yfirnáttúruleg öfl en að baki hverri hrollvekju býr gjarnan vel 

geymt og ógnvekjandi leyndarmál (Scaggs 2008:106 og 145). 

Einkenni glæpatryllisins finnast gjarnan í flestum þeim sögum sem hér eru í 

forgrunni en til að mynda fá lesendur Fjällbackaseríunnar góða innsýn í líf aukapersóna, 

íbúa smábæjarins Fjällbacka, og hegðun þeirra í kjölfar glæps. Sjónarhorn flakkar á 

milli aðalpersóna og annarra persóna og iðulega þeirra sem með einhverjum hætti 

tengjast hverri morðrannsókn fyrir sig. Sálarlíf glæpamannsins er einnig til umfjöllunar 

og svo virðist sem höfundur reyni að útskýra gjörðir morðingja eða jafnvel vekja samúð 

lesenda með honum. Höfundarnir gagnrýna gjarnan ákveðnar hliðar samfélagsins og 

þau vandamál sem þar kunna að vera til staðar en hjá Läckberg ber helst að nefna 

gagnrýni á spillta stjórnmálamenn, skipulögð glæpasamtök, ofbeldi, nauðganir og önnur 

samfélagsleg vandamál. Anne Holt deilir jafnt á spillingu innan prestastéttarinnar og 

meðal lögregluþjóna en jafnframt því gagnrýnir hún voðaverk á borð við nauðganir. 

Ádeilur Yrsu Sigurðardóttur snúa gjarnan að handhafa auðs og valda, sem oftar en ekki 

eru illmennin í bókum hennar. Þolendur eru jafnan konur og börn eða aðrir sem minna 

mega sín, eins og til dæmis í bókinni Horfðu á mig þar sem fatlaðri konu er nauðgað. 

Bækur Yrsu styðjast einnig við minni hrollvekjunnar en þær fjalla gjarnan um myrk og 

yfirnáttúruleg öfl, svo sem galdra, framliðnar verur og önnur óútskýranleg fyrirbæri. 

Eins og gefur að líta hér að ofan er glæpasagnagreinin fjölskrúðug grein með 

ótal undirflokka og þó eru ekki allir upptaldir. Hér var einkum fjallað um þær formúlur 

sem á einn veg eða annan koma fyrir í sögunum sem hér eru í forgrunni og form þeirra 

fellt að fyrirmyndinni. Allar styðjast þær að einhverju leyti við minni 

leynilögreglusögunnar þó sumar tilheyri fremur undirflokkum þeirra en á köflum geta 

mörkin orðið óljós og því renna gjarnan saman tvær eða fleiri formúlur. Það sem við 

fyrstu sýn kann að vekja athygli er hve ráðandi karlmenn hafa verið innan greinarinnar, 

því ekki einungis var upphafsmaður leynilögreglusögunnar karlmaður heldur einnig 

höfundur hverrar formúlu um sig. 

Ímynd leynilögreglunnar var þar að auki fullkomnuð í hinni velkunnu 

leynilögreglu Sherlock Holmes, sem er hugarsmíð breska rithöfundarins Arthur Conan 

Doyle og birtist fyrst í lok 19. aldar. Holmes varð sú fyrirmynd sem aðrir rithöfundar 

miðuðu sínar eigin persónur við en hann var holdgervingur aðalsins, tákn staðfestu, 

dyggða og sérvisku. Flestar skáldaðar leynilögreglur frá árunum 1910-1920 voru 

karlmenn sem líktust honum en margir telja að með tilkomu Holmes hafi 

leynilögreglusögur orðið að vinsælli bókmenntagrein. Svo virðist sem karlmenn einir 

hafi skapað og mótað greinina en auk þess sömdu þeir hinar gullnu reglur, þær sem 

rithöfundum bar að fylgja við ritun glæpasagna (Van Dine 1974:189-193, Knox 

1974:194-196)
5
, og því mætti leiða líkur að því að konur hafi haft lítil áhrif á þróun 

glæpasagnagreinarinnar. 

                                                 
5
 Bandaríski glæpasagnahöfundurinn S. S. Van Dine og breski rithöfundurinn Ronald A. Knox lögðu 

drögin að hinum gullnu reglum sem rithöfundum bar að fylgja við ritun glæpasagna. 

3 Innkoma kvenna í greinina 

Við fyrstu sýn kann að virðast sem karlmenn einir hafi skapað og mótað 

glæpasagnagreinina en ef litið er til hinnar svokölluðu „gullaldar“ í leynilögreglusögum 

má sjá að konur höfðu einnig gífurleg áhrif á þróun hennar. Gullöldin var tímabilið á 

milli fyrri og síðari heimsstyrjaldar en hún er gjarnan talin hefjast með skrifum Agöthu 

Christie á bókinni The Mysterious Affair at Styles sem kom út árið 1920, og ljúka með 

síðustu bók Dorothy L. Sayers, Busman‘s Honeymoon, árið 1937 (Coward & Semple 

1989:39, Jones og Walton 1999:25). Gullöldin var tímabil mikillar grósku í skrifum 

kvenrithöfunda en fram að því var innkoma þeirra í greinina fremur hæg. Anna 

Catherine Green er fyrsti þekkti og farsæli kvenrithöfundurinn innan greinarinnar en 

bók hennar The Lawenworth Case (1878) er jafnframt talin fyrsta leynilögreglusagan 

eftir kvenrithöfund (Scaggs 2008:24, Cawelti 1997:7). Hún fjallar um leynilögregluna 

Ebenezer Gryce en framan af skrifuðu karlar sem konur nær eingöngu 

leynilögreglusögur með karlspæjara í forgrunni. Konur birtust ýmist sem eiginkonur, 

afbrotamenn eða fórnarlömb en var sjaldnast úthlutað burðarhlutverki (Berglund 

2000:138, Klein 1988:96).
6
  

Árið 1864 birtist fyrsti kvenspæjarinn í bókinni The Female Detective. Persónan 

fékk heitið frú Gladden en höfundur og ritstjóri var Andrew Forrester. Frú Gladden er 

klókur rannsakandi, ákveðin, sjálfsörugg og stendur fulltrúum rannsóknarlögreglunnar 

framar. Hún beitir fjölbreyttum rannsóknaraðferðum og treystir sjaldnast á heppni. 

Aðferðir hennar einkennast af rökvísi og skipulagi og ganga jafnan út á yfirheyrslu 

vitna, greiningu sönnunargagna og sérstaka athyglisgáfu (Klein 1988:18-21). Í bókinni 

The Unknown Weapon fer frú Gladden með rannsókn morðmáls og nýtur þar aðstoðar 

kvenlögreglu en morðinginn er einnig kvenmaður, ráðskona sem engan grunar. Klókar 

og úrræðagóðar konur eru í forgrunni, glæpakvendi sem framan af nær að hylja slóð 

sína og klókir rannsakendur sem upplýsa erfitt glæpamál og fletta ofan af morðingja 

sem aðrir höfðu hunsað á grundvelli kyns. Í sögunni er áherslan fremur á starf 

einkaspæjarans en kyn hans en þó er hitt tíðara að ákveðin tvískipting skapist milli kyns 

og starfs þegar konur eru í hlutverki einkaspæjara (Klein 1988:2-3 og 22-23). Þá eru 

                                                 
6
 Til að mynda voru einkaspæjararnir Hercule Poiroit og Lord Peter Wimsey lengi vel aðalsöguhetjur í 

bókum Agöthu Christie og Dorothy L. Sayers. Hercule Poiroit er sköpunarverk Agöthu Christie og birtist 

fyrst í bókinni The Mysterious Affair at Styles (1920) en Lord Peter Wimsey er persóna í bókum Dorothy 

L. Sayers og kom hann fyrst fyrir í bókinni Whose Body? árið 1923. Langt var liðið á gullöldina þegar 

höfundarnir fóru að skrifa um kvenspæjara, eða árið 1930, en fyrsti kvenspæjarinn í bókum Agöthu 

Christie var fröken Marple og hjá Dorothy L. Sayers var það Harriet Vane. 

þær aldrei fyrst og fremst leynilögreglur, líkt og karlleynilögreglan, heldur einnig 

„kona,“ eða kærasta, eiginkona, dóttir, systir og/eða móðir. 

Þótt kvensöguhetjur Forresters hafi verið sterkar og staðfastar og yfirleitt fengið 

sanngjarna meðferð er ekki hægt að segja að þeir sem á eftir fylgdu hafi farið að 

fordæmi hans. Kvenspæjarar næstu áratuga voru dömur og hefðarkonur sem oftar en 

ekki urðu að rómantísku viðfangi. Þær birtust til að mynda í amerískum reyfurum 

(1880-1904) en einnig sem hinn heldri kvenspæjari (e. lady detective) í breskum (1891-

1910) og amerískum glæpasögum (1906-1915). Þær eru góðir rannsakendur, greindar, 

klókar og hugrakkar en þó ekki færar um að verja sig því einnig eru þær kvenlegar, 

fíngerðar og viðkvæmar. Þegar handsama á glæpamenn stíga þær ávallt til hliðar og láta 

karlmönnum stéttarinnar það eftir. Oftar en ekki víkur hin eiginlega frásögn fyrir 

rómantískum hugleiðingum og brúðkaupsáformum en það bitnar ekki aðeins á forminu 

sjálfu heldur einnig á sjálfstæði kvennanna, sem iðulega yfirgefa störf sín eftir 

hjónaband. Í þessum sögum er hefðbundnum kynhlutverkum hampað og ítrekað grafið 

undan getu kvenspæjaranna í starfi á grundvelli kyns og fyrirframgefinna kvenlægra 

eiginleika (Klein 1988:58, 72, 78-9 og 82). 

Árið 1897 markaði upphaf piparjúnkunnar sem kvenspæjara í 

leynilögreglusögum. Hún birtist undir nafninu Amelia Butterworth í bókinni That Affair 

Next Door. Amelia Butterworth lagði grunninn fyrir aðrar piparjúnkur innan 

greinarinnar en braust auk þess undan hlekkjum óvirkni og sakleysis. Hún var 

fjárhagslega – og félagslega sjálfstæð og leysti mál sín af kænsku en sýndi þar að auki 

virkni á vettvangi þar sem konur voru ekki hvattar til virkni (Roberts 1995:6-7,9). 

Butterworth er sköpunarverk ameríska rithöfundarins Önnu Catherine Green en Green 

var jafnframt getið hér að ofan sem fyrsta þekkta og farsæla kvenrithöfundarins innan 

greinarinnar. Upp úr miðri gullöld birtist piparjúnkan í hlutverki einkaspæjara í bókum 

Agöthu Christie og Dororthy L. Sayers, fröken Marple hjá þeirri fyrrnefndu og Harriet 

Vane hjá þeirri síðarnefndu.
7
 Þær eru einkaspæjarar í hjáverkum, klókar og úrræðagóðar 

og tekst oftast að leysa þá glæpi sem þær rannsaka. 

Framan af fengu kvenpersónur í ráðgátum og glæpasögum sjaldnast hlutverk 

atvinnurannsakanda en á áttunda og níunda áratugnum fer þeim ört fjölgandi (Jones og 

Walton 1999:29 tilvitnað eftir Heising 1996).
8
 Þær eru þá ekki einungis hefðbundnir 

                                                 
7
 Fröken Marple birtist fyrst í bókinni The Murder at the Vicarage sem kom út árið 1930 og Harriet Vane 

í bókinni Strong Poison sem kom út sama ár. 
8
 Hér er einkum átt við skrif breskra og amerískra kvenrithöfunda. 

áhugaspæjarar heldur einnig fulltrúar lögreglunnar og harðsoðnir einkaspæjarar að 

atvinnu. Dæmi um fyrstu kvenlögreglurnar er að finna í bókum bandarísku höfundanna 

Dorothy Uhnak og Lillian O‘Donnell (sem og hjá breska höfundinum Jennie Melville) 

en bók Uhnak, The Bait (1968), varð sú fyrsta til að fjalla náið um stöðu kvenna innan 

stéttarinnar. Í bókum O‘Donnell og Uhnak komu fyrir sterkar og ákveðnar 

kvenpersónur, lögregluþjónar á götum New York-borgar, sem jafnframt lögðu hart að 

sér í starfi. Marciu Muller er jafnan getið sem „formóður“ hins hefðbundna harðsoðna 

kveneinkaspæjara en fyrsta bók hennar með einkaspæjarann Sharon McCone í forgrunni 

kom út árið 1977. Breski höfundurinn P. D. James var fyrsti kvenrithöfundurinn sem 

ljáði konu hlutverk atvinnueinkaspæjara í bókum sínum en persóna hennar, Cordelia 

Gray, birtist fyrst í bókinni Unsuitable Job for a Woman árið 1972 (Jones og Walton 

1999:14-6). 

Norrænar glæpabókmenntir eiga sér langa sögu, mislanga þó, en þróun þeirra 

með sín séreinkenni, var fremur hæg framan af. Í bókinni Norsk kriminallitteratur 

gjennom 150 år (1976) birtist söguleg samantekt á norskum glæpasögum sem þá töldu 

um það bil 700 bækur (Carling 1975:11). Sænski rithöfundurinn Maria Lang (1914-

1991) skrifaði ráðgátur í anda Agöthu Christie en bækur hennar juku jafnframt 

vinsældir glæpasögunnar í Svíþjóð. Fyrsta bók hennar, Mördaren ljuger inte ensam, 

kom út árið 1949 (Foreshaw 2012:19). Í bókinni Glæpurinn sem ekki fannst: saga og 

þróun íslenskra glæpasagna (2001) tekur Katrín Jakobsdóttir saman greinargott yfirlit 

yfir þróun íslensku glæpasögunnar en upphafið miðar hún við árið 1910; við útkomu 

bókarinnar Íslenzkur Sherlock Holmes eftir Jóhann Magnús Bjarnason (12). 

Skandinavískar nútíma glæpasögur einkennast verulega af skrifum sænsku hjónanna Per 

Wahlöö og Maj Sjövall (1965-1975) (Agger 2010:2-3, Foreshaw 2012:16-19) og hafa 

þróast út frá skrifum þeirra. Maria Lang og Maj Sjövall mörkuðu upphaf norrænna 

kvenrithöfunda innan greinarinnar og ruddu brautina fyrir þær sem á eftir komu. 

Glæpasagnaritun var þó að mestu leyti í höndum norrænna karlrithöfunda, að minnsta 

kosti framan af, og var það ekki fyrr en við lok síðustu aldar sem konur fóru að láta til 

sín taka í þeim efnum.  

Fyrsta glæpasaga Lizu Marklund, Sprängaren (1997), tilheyrir átta bóka seríu og 

er gjarnan talin marka upphafið að blómlegum ferli sænskra kvenrithöfunda innan 

greinarinnar. Bókin fjallar um rithöfundinn Annikku Bengtzon, einstæða móður sem 

reynir ötullega að samhæfa starf og einkalíf. Camilla Läckberg er metsöluhöfundur í 

Svíþjóð en hún hóf glæpasagnaferil sinn árið 2003 með útkomu bókarinnar 

Ísprinsessan. Bækurnar fjalla um hjónin Ericu Falck, sem er rithöfundur, og 

lögreglufulltrúann Patrik Hedström og eiga sér stað í fyrrum heimabæ Läckberg, 

Fjällbacka. Norski kvenrithöfundurinn Karin Fossum hóf glæpasagnaferil sinn árið 

1974 en þegar líða tók að lokum tuttugustu aldarinnar fjölgaði verulega í hópi norskra 

kvenrithöfunda. Kjersti Scheen og Anne Holt voru meðal þeirra fyrstu en bók Scheen, 

Teppefall, kom út árið 1994 og segir frá kveneinkaspæjara á fimmtugsaldri, Margaret 

Moss. Moss er fráskilin, einstæð móðir og á í verulegum fjárhagserfiðleikum. 

Aðalpersóna Holt er lögreglufulltrúinn samkynhneigði Hanne Wilhelmsen sem birtist 

fyrst í bókinni Blind Gudinne árið 1993, en síðan í sjö bókum eftir það (Foreshaw 

2012:5, 36-37, 88, 103-104 og 112-113). 

Í umfjöllun um þróun íslensku glæpasögunnar nefnir Katrín Jakobsdóttir aðeins 

einn kvenrithöfund; Birgittu H. Halldórsdóttur en hún hóf glæpasagnaferil sinn árið 

1983 með útkomu bókarinnar Inga. Glæpasögur Birgittu eru allar með rómantísku ívafi 

og í hverri bók er ný kvenpersóna í forgrunni. Þær eru iðulega ungir áhugaspæjarar, sem 

annað hvort vegna starfs síns eða fyrir slysni þvælast inn í dularfull glæpamál (Katrín 

Jakobsdóttir 2001:15 og 50). Yrsa Sigurðardóttir hefur jafnan verið titluð „drottning“ 

íslenskra glæpasagna en hún hefur verið áberandi undanfarin ár, eða frá því að hún hóf 

feril sinn árið 2005 með útkomu bókarinnar Þriðja tákninu (Foreshaw 2012:134-5). 

Yrsa hefur meðal annars skrifað sex bóka seríu með kvenpersónuna Þóru í fararbroddi 

en Þóra er lögfræðingur að mennt, fráskilin, einstæð móðir sem, líkt og margar af 

kynsystrum hennar, hamast við að sameina starf sitt og einkalíf.  

3.1 Birtingarmyndir persóna 

Lengi framan af var glæpasagnagreinin fremur karllæg og karlamiðuð og kvenpersónur 

birtust nær eingöngu í meðförum karlrithöfunda. Þær komu iðulega fyrir sem 

aukapersónur, að frátalinni frú Gladden og fáeinum öðrum, og fengu sjaldnast hlutverk 

hetjunnar. Þegar kvenleynilögreglum hefur verið úthlutað burðarhlutverki hefur með 

ýmsu móti verið grafið undan þeim og getu þeirra í starfi, jafnvel þótt þær sýni augljósa 

hæfni, árangur, greind og kænsku. Þótt kvenleynilögreglan sé skilgreind sem hetja 

leyfist henni sjaldan að sýna það í verki því höfundar hennar, hvort sem um er að ræða 

karl- eða kvenhöfunda, setja henni jafnan þröngar skorður og fjalla fremur um mistök 

hennar og skort en hæfni (Klein 1988:1 og 23). 

Kvenrithöfundar hafa ef til vill þurft að stíga varlega til jarðar fyrst um sinn, 

innan svo karllægrar bókmenntagreinar, og því aðeins skapað karlkyns aðalsöguhetjur 

en sú staðreynd getur einnig haft áhrif á þá meðferð sem kvenaðalsöguhetjur þeirra 

fengu framan af. Jafnframt því tilheyrðu þessir kvenrithöfundar ákveðnum veruleika, 

félagslegum og menningarlegum, sem eflaust hefur verið erfitt að brjótast undan. 

Bókmenntirnar endurspegla gjarnan og lýsa veruleikanum og samfélagslegum 

viðhorfum hvers tíma en lesandi, sem tilheyrir þeim veruleika, leggur einnig sinn 

skilning í textann (Iser 1988:189). Fyrstu piparjúnkur greinarinnar voru því eflaust fyrst 

og fremst klárir og klókir rannsakendur þótt lesendur síðari tíma komi auga á augljóst 

niðurrif á persónunum.  

Piparjúnkurnar voru greindar konur og hæfir rannsakendur en á heildina litið 

voru þær aðeins piparjúnkur. Hugtakið piparjúnka hefur gjarnan verið notað í 

niðurrifsskyni og stuðlað að því að piparmærin í hlutverki spæjara hefur í gegnum tíðina 

verið hunsuð og henni ýtt til hliðar á grundvelli aldurs og kyns, oft af opinberum 

karlleynilögreglum en einnig af öðrum þegnum samfélagsins. Hún þjónar ekki sama 

hlutverki í samfélaginu og flestir aðrir, með tilliti til barneigna og fjölskylduaðstæðna, 

og hefur ekki verið tekin alvarlega. Að margra mati, gjarnan karlrithöfunda, er 

piparjúnkan bitur, óreynd í kynferðismálum og óáhugaverð en samhliða hafa orðin 

piparjúnka og spæjari þótt skopleg og full af hæðni. Háðið felst í því að hnýsin gömul 

kona, framhleypin og sjálfumglöð skiptir sér af málum annarra, helst samhliða 

prjónaskapnum (Roberts 1995: 6-7). Piparjúnkunni hafa verið ætlaðir eiginleikar sem 

trúlega hafa þótt hæfa flestum þeirra en jafnframt hefur verið litið framhjá þeirri 

staðreynd að sem piparjúnkur voru þær engum háðar og því færar um að sinna 

rannsóknarstörfum.  

Eftirfarandi dæmi er úr bók Agöthu Christie, The Murder at the Vicarage, og 

lýsir áliti konu einnar á piparmeynni fröken Marple: „[...] og þessi hræðilega fröken 

Marple. – Mér fellur dável við fröken Marple, sagði ég. – Skopskynið er að minnsta 

kosti í lagi. – Hún er einn versti snuðrarinn í þorpinu, sagði Gríselda. – Það fer ekkert 

framhjá henni og hún dregur fáránlegustu ályktanir af hverju sem er (Christie 1990:8).“ 

Hér líkir Gríselda rannsóknar- og ályktunarhæfileikum fröken Marple við afskiptasemi 

og slúður en slíkir eiginleikar hafa gjarnan verið ætlaðir konum og taldir kvenlægir. 

Gríselda grefur undan hæfni fröken Marple og hengir á hana neikvæða merkingu en 

þegar allt kemur til alls leysir fröken Marple yfirleitt glæpinn og vinnur því stærsta 

sigurinn. 

Fyrsta piparjúnkan, Amelia Butterworth, er félagslega sjálfstæð og vel efnuð en 

glæpi rannsakar hún aðeins sér til afþreyingar. Hún gerir sér fyllilega grein fyrir 

karllægni starfsstéttarinnar og hagar því seglum eftir vindi, er hljóð þegar við á og 

hreykir sér ekki um of þegar vel gengur. Þegar hún er einhverju sinni stödd á vettvangi 

glæps ásamt einkaspæjaranum Ebenezer Gryce er hún við það að falla í yfirlið en harkar 

af sér þar sem hún er í návist karlmanns. Þar gerir Butterworth sér trúlega grein fyrir 

þeirri orðræðu sem hefur skapast í gegnum tíðina að konur séu viðkvæmar og veikgeðja 

en karlmenn hugrakkir og harðir af sér. Butterworth öðlast upphefð sína þegar Ebenezer 

Gryce hrósar henni fyrir skarpskyggni en viðurkenningin kemur frá karlmanni, 

handhafa valds og forréttinda (Roberts 1995:8-9), og í ljósi þess verður hún því fyrst 

rétt.  

Í bókmenntunum hefur skapast ákveðin hefð fyrir því að kvenpersónur birtist 

sem óvirkir þolendur andspænis karlmanninum, hinum virka geranda í lífinu. Sú 

staðreynd hefur varla auðveldað (yfirleitt kven -) rithöfundum að skapa sterkar og 

jákvæðar kvenkyns aðalsöguhetjur. Það á ekki síst við um leynilögreglusögur vegna 

þeirra krafna sem greinin gerir til aðalsöguhetjunnar (Berglund 2000:138); sem ekki 

þarf aðeins að vera klár og úrræðagóð heldur einnig að geta losað sig úr klípu og helst 

með því að beita hnefunum (Klein 1988:2-4). Víða má finna dæmi þess að 

kvenleynilögregla sé rægð í starfi sökum kyns, meðal annars í bókum breska 

rithöfundarins P. D. James um Cordeliu Gray sem jafnframt var fyrsti harðsoðni 

kveneinkaspæjarinn. Cordelia Gray birtist fyrst árið 1972 í bókinni An Unsuitable Job 

for a Woman en nafn bókarinnar gefur til kynna að starfsvettvangur Gray henti henni 

ekki, einfaldlega þar sem hún er kona. Þrátt fyrir ágætar gáfur treystir Gray einkum á 

heppni og innsæi við lausn glæpamála og þarf sjaldnast að beita fyrir sig hnefunum en 

þar er gríðarlegur munur á henni og karleinkaspæjurum innan greinarinnar. Auk þess 

tekur hún tilneydd við starfinu, hún fær einkaspæjarastofu í arf, og velur því ekki 

starfsgreinina sjálf (Jones og Walton 1999:16) en sú staðreynd gæti átt að afsaka 

framhleypni hennar á svo karllægum og „karlmannlegum“ vettvangi. Hið sama má 

einnig segja um frú Gladden, aðalsöguhetju Andrews Forrester, enda þótt höfundur hafi 

skapað sterka kvenpersónu sem ekki er aðeins bráðgáfuð, klók og reynd uppsker hún 

þrátt fyrir allt ekki árangur erfiðis. Í bókinni The Unknown Weapon rannsakar frú 

Gladden og upplýsir flókið morðmál en þegar hún er við það að handsama morðingjann 

nær hann að sleppa. Út frá því mætti álykta að skortur hennar komi til vegna þess að 

hún er kona og að karleinkaspæjara hefði tekist betur ætlunarverk sitt (Klein 1988:22-

3). 

Lengi framan af birtust kvenleynilögreglur aðeins sem áhugamanneskjur eða 

viðvaningar og áttu ekki möguleika á farsælum frama. Sú staðreynd kom ekki síst til 

vegna þeirra eiginleika sem konum voru gefnir og hafa svo gjarnan verið taldir 

kvenlægir; það er slúður og innsæi. Höfundar reyndu ítrekað að hafna staðlaðri ímynd 

konunnar með því að fella kvenleynilögregluna í mót karlmannsins og setja textann í 

forgrunn en tilraunir til þess mistókust gjarnan. Þeir gátu ekki skilið á milli breytanna 

kyn og bókmenntagrein og bitnaði viðleitni til þess ýmist á sérstökum einingum eða 

heildaruppbyggingu leynilögreglusögunnar. Konan var ávallt skilgreind út frá kyni og 

reyndist því vanhæf í starfi; ekki nógu hörð, klár og óvægin, eða óhæfur kvenmaður; 

ekki nógu ljúf, saklaus og undirgefin,eftir því hvort hlutverkið var í forgrunni. Starf 

hennar sem rannsakanda hefur almennt ekki verið tekið alvarlega enda hefur hún 

gjarnan verið flokkuð sem „ekki maður“ eða (Klein 1988:3 og 22-23), eins og Simone 

de Beauvoir kaus að kalla það, „hinn“ (e. other) (de Beauvoir 1989:51) og ekki talin 

gædd þeim „karlmannlegu“ kostum sem þykja æskilegir í starfi leynilögreglu; 

líkamlegum styrk, rökhugsun og veraldlegri reynslu (Klein 1988:3-4). 

Útkoman varð því gjarnan hin örvæntingarfulla húsmóðir sem fór á stúfana 

aðeins til að hreinsa nafn eiginmanns síns, elskhuga, föður eða bróður sem hafði verið 

ranglega ásakaður um glæp. Fremur en að skapa sterkar og sjálfstæðar konur reyndu 

höfundar að réttlæta virkni þeirra og vekja með þeim samúð en sögulok fólust iðulega í 

endurfundum við hinn ástkæra karlmann sem og afturhvarfi konunnar til sinnar fyrri 

iðju (Roberts 1995:4). Hefðbundin kynhlutverk hafa gjarnan verið í fyrirrúmi og koma 

hvað greinilegast fram í hlutskipti hefðarfrúnna og hjá kvensöguhetjum amerísku  

reyfaranna, en þær enduðu iðulega sem húsmæður og eiginkonur og spæjaraferill þeirra 

þar með (Klein 1988:78-79).  

Fyrirmyndir innan bókmenntanna sem og í efnisheiminum hafa óneitanlega haft 

gríðarleg áhrif á undirskipun konunnar í leynilögreglu- og glæpasögum því óhætt er að 

fullyrða að hugur manna mótast af því sem þeir þekkja og sjá, svo sem staðalímyndum 

og annars konar fyrirmyndum. Segja má að lesendur reikni með ákveðnu mynstri við 

lestur leynilögreglusagna sem gjarnan miðast við rökhugsun, aðgerðir, ofbeldi, glæp, 

vísindalegar aðferðir og fleira. Með öðrum orðum, einkenni og atferli sem framan af 

hafa ekki þótt kvenfólki sæmandi. Kynin hafa verið hneppt í fjötra samfélagsins, 

félagslega mótuð og bundin í lög, og birtast gjarnan í ákveðnum hlutverkum eða í formi 

staðalímynda sem endurspegla ekki endilega almennar venjur eða ímyndaðan 

möguleika. Staðalímyndir birtast okkur jafnt í bókmenntunum sem á sjónvarpsskjánum 

og eru oftar en ekki gróflega ýktar og óraunverulegar útgáfur af kynjunum en hafa engu 

að síður áhrif á hugarfar manna (Fine 2010:3-5). Konur hafa verið fórnarlömb þessara 

staðalímynda, jafnt innan bókmenntanna sem annars staðar, og því er ekki úr vegi að 

skoða birtingarmyndir þeirra sem aðalsöguhetja innan nokkurra nýrri glæpasagna, 

skandinavískra og norrænna. Norrænar glæpasögur byggja á amerískri og breskri hefð 

(Foreshaw 2012:16-17) en leitast verður við að kanna hvort hlutskipti kvenna í 

leynilögreglusögum hafi færst til betri vegar frá því sem áður var, í hinum nýju norrænu 

sögum.  

4 Líffræði og menning 

Það sem helst aðgreinir konur og karla er sköpulag þeirra en því hefur einnig verið 

haldið fram að um andlegan mun sé að ræða. Í bókinni Delusions of Gender fjallar 

sálfræðingurinn og rithöfundurinn Cordelia Fine um hugmyndir sálfræðingsins Simon 

Baron-Cohen þess efnis að heilar kynjanna séu almennt uppbyggðir á ólíkan hátt; 

kvenheilinn til að skilja og meðtaka tilfinningar og sýna samkennd með öðrum en 

karlheilinn til að skilja og móta kerfi. Þannig séu konur betur til þess fallnar að sinna 

heimili, börnum og annars konar umönnunarstörfum en karlmenn þeim störfum sem 

krefjast rökhugsunar og kerfisbundinna aðferða, samanber kerfisfræði, lögfræði, 

vísindum og fleiru slíku. Fine er ekki sömu skoðunar heldur telur að hugur kynjanna 

mótist af umhverfinu og sé félagslega og menningarlega skilyrtur með tilliti til 

staðalímynda
9
 og væntinga samfélagsins. Félagslegur veruleiki hefur áhrif á upplag, 

hugsun og gjörðir einstaklingsins og ýtir undir hugmyndir um mismunandi hlutverk 

kynjanna (Fine 2010:xix-xxvi).  

Claire Colebrook tekur í sama streng þegar hún fjallar um tvenns konar líkama, 

karl- og kvenlíkama sem eru félagslega skilyrtir og felldir að ákveðinni staðalímynd. 

Með öðrum orðum mótast kynin eftir hugmyndum samfélagsins og því hafa eiginleikar 

þeirra lítið með eðliseinkenni að gera. Colebrook styðst við hugmyndir fræðimannsins 

Ann Oakley þegar hún segir að kyn eigi við um hinn sýnilega mun sem er á kynjunum, 

en einnig ólíka eiginleika kynjanna sem lúta að æxlun, en að kyngervi sé menningarleg 

afurð og skipti kynjunum niður í kvenlegt og karlmannlegt (Colebrook 2004:9). 

Karlmennsku og kvenleika hefur gjarnan verið stillt upp sem stigveldisbundnum 

andstæðum þar sem karlmennska er hinn viðurkenndi staðall en kvenleiki undirskipaður 

                                                 
9
 Staðalímyndir: þegar ríkjandi álit eða hugmyndir um ákveðinn hóp eða samfélög er yfirfærð á alla sem 

tilheyra þeim hópi (Schaller og Stangor 1996:3). Sbr. þegar sú fyrirframgefna hugmynd að konur sjái um 

heimili og umönnun barna er yfirfærð á allar konur. Sú staðalímynd er t.a.m. styrkt í sessi þegar konur 

birtast á sjónvarpsskjánum í hlutverki eiginkonu og húsmóður.  

og hefur ekki sama gildi innan samfélagsins. Hugmyndir um kyn og kyngervi eru ætíð 

byggðar á hugmyndum um mismun kynjanna, þær grundvallast á valdatengslum og hafa 

óneitanlega gríðarleg áhrif á sjálfsmynd og samskipti kynjanna. Nýfætt barn er til að 

mynda umsvifalaust kynjað (e. gendered) við fæðingu þegar bleikur eða blár miði er 

hengdur á handlegg þess eftir því hvoru kyninu það tilheyrir. Skýr greinarmunur er 

gerður á sýnilegum mismun stúlkna og drengja sem síðan tákngerist í bleikum og bláum 

barnafötum, leikföngum, auglýsingum og fleiru (Pilcher 2004:58-59). 

Leikfangaframleiðendur og auglýsingastofur undirstrika ójafnvægið með 

kynjamiðuðum auglýsingum og leikföngum sem jafnframt sýna kynjunum snemma til 

hvers er ætlast af þeim. Dúkkur, eldhúsmunir og áhöld til þrifa tilheyra þar af leiðandi 

veruleika stúlkna og finnast aðeins í deildum leikfangaverslana sem ætlaðar eru þeim en 

verkfærum og bílum er fremur haldið að drengjum. Launuð vinna er einnig kynjuð með 

tilliti til þeirrar stöðu sem kynin gegna á vinnumarkaðinum. Þá eru flestir bifvélavirkjar 

til að mynda karlkyns en hjúkrunarfræðingar eða leikskólakennarar kvenkyns, þó það sé 

ekki algilt. Hlutastörf eru tíðari meðal kvenna en karla (Pilcher 2004:59) og kynbundinn 

launamismunur fyrir sambærileg störf hefur verið hitamál í gegnum tíðina. Áreitið er 

stöðugt og verður aðeins styrkt með ítrekuðum endurtekningum en samkvæmt Fine á 

kynjamisrétti upptök sín í huganum og því setur mannfólkið sér sjálft þessar 

takmarkanir (Fine 2010:235-237), eða tekur að minnsta kosti fullan þátt í því. Það 

samræmist kenningum Judith Butler um að kynin séu leikin eða sett á svið, samanber 

þegar karlar snyrta skegg sitt og konur mála sig, út frá fyrirfram ákvörðuðum 

„gagnkynhneigðum“ hugmyndum um það hvað telst eðlilegt hverju sinni. Takist 

kynjunum hinsvegar ekki að framfylgja réttum kynhlutverkum og kynjaímyndum er 

þeim refsað (Butler 1988:522; Butler 1990:5-6 og 33). Kynin eru skilyrt til að haga sér á 

ákveðinn hátt, í samræmi við kyn, kynhlutverk og kynferði, í heimi þar sem 

karlmennska og gagnkynhneigð er viðurkenndur staðall en allt annað er undirskipað og 

mótað eftir þeim staðli (Butler 1990:30-31). 

4.1 Kyn og starfstétt 

Aðalsöguhetjurnar þrjár sem hér eru í forgrunni hafa ekki verið skilyrtar við hefðbundin 

„kvennastörf“ heldur starfa þær allar, á einn veg eða annan, í svokölluðum 

„karlastörfum“ og á karllægum vettvangi. Þóra Guðmundsdóttir er lögfræðingur og 

rekur eigin lögfræðistofu í miðbæ Reykjavíkur en málin sem hún annast tengjast iðulega 

glæpum. Þóra er áhugaspæjari og rannsakar glæpamál í þágu skjólstæðinga sinna og eru 

þeir ýmist grunaðir, aðstandendur eða aðrir sem tengjast hverjum glæp fyrir sig. Erica 

Falck er önnur tveggja aðalsöguhetja í Fjällbackaseríunni en hin er eiginmaður hennar, 

Patrik Hedström. En þótt Erica starfi að mestu sem rithöfundur rannsakar hún einnig 

glæpi í hjáverkum. Patrik er lögreglufulltrúi á lögreglustöðinni í Tanumshede
10

 og á 

beinan þátt í sínum rannsóknum en Erica Falck starfar samhliða honum, sem og í laumi, 

og fer sínar eigin leiðir líkt og algengt er með áhugaspæjara.  

Hanne Wilhelmsen kemur fyrir sem áhugaspæjari í bókinni 1222 (2008) en 

einnig sem rannsóknarlögregla hjá lögreglunni í Osló. Í bókinni Sælir eru þeir sem 

þyrstir (1996) vinnur Wilhelmssen ásamt teymi rannsóknarlögreglumanna að rannsókn 

nauðgunarmála og nokkrum morðmálum. Aðferðir þeirra felast í greiningu gagna, 

vettvangsrannsóknum og yfirheyrslum vitna en hópurinn unnir sér ekki hvíldar fyrr en 

málið er leyst. Teymi Wilhelmsen samanstendur af Kaldbakken yfirlögregluþjóni, 

Håkon Sand og Erik Henriksen en vinnustaðurinn einkennist af ójöfnum 

kynjahlutföllum, og virðist hún vera eini kvenmaðurinn sem er í ábyrgðarstarfi á 

lögreglustöðinni. Varla er minnst á aðra kvenlögreglu í tengslum við rannsóknina, hvað 

þá að nafns hennar sé getið. Aðeins ein kona, fyrir utan Wilhelmsen, kemur að 

nauðgunarmálunum og tengist rannsókninni óbeint en það er lögmaðurinn Linda 

Lövstad. Lövstad hefur jafnframt orð á því að hennar hlutverk í tengslum við málið 

„[sé] raunar ekki mjög víðtækt“ (Holt 1996:48) og grefur því sjálf undan sínum þætti en 

hún leggur enn fremur áherslu á mikilvægi Wilhelmsen.  

Á lögreglustöðinni í Tanumshede starfa nær eingöngu karlmenn, að frátöldum 

einkaritaranum föngulega, Anniku Jensen. Bertil Mellberg gegnir hlutverki 

yfirlögreglustjóra en auk Hedström samanstendur teymið af Gösta Flygare, Ernst 

Lundgren og Martin Molin. Það er ekki fyrr en í fjórðu bók Fjällbackaseríunnar, 

Óheillakrákunni (2006), sem kvenlögregla er ráðin til starfa á stöðinni en sú nefnist 

Hanna Kruse og er lítil, sæt og ljóshærð. Hanna er hörkudugleg en hefur auk þess aflað 

sér víðtækrar reynslu og stefnir á yfirmannsstöðu. Kruse verður ekki langlíf innan 

stöðvarinnar og því verður úr að annar kvenlögregluþjónn hefur störf hjá umdæminu, 

eða í fimmtu bók seríunnar Ástandsbarninu (2007). Það er hin lágvaxna og fíngerða 

Paula Morales sem umfram allt er ákveðin og dugleg. 

Í bókinni Delusions of Gender fjallar fræðimaðurinn Cordelia Fine ítrekað um 

skaðsemi staðalímynda á sjálfsmynd kvenna en hún telur þær jafnframt orsaka dræma 

                                                 
10

 Tanumshede er lítill bær nærri Fjällbacka en bæirnir tilheyra sama lögregluumdæmi. 

aðsókn og áhuga kvenna á svokölluðum „karla“ vinnustöðum. Hún minnist jafnframt á 

ógn staðalímyndarinnar (e. stereotype threat)
11

 sem grafið getur undan sjálfsöryggi og 

áhuga kvenna á karllægum störfum. Þegar konur upplifa sig í minnihluta í 

starfsumhverfi sínu og hafa þar fáar sem engar kvenfyrirmyndir styrkist staðalímyndin 

um slaka hæfni kvenna á viðkomandi starfsvettvangi sem orsakar jafnan kvíða og 

óöryggi og skerðir getu þeirra í starfi (Fine 2010:36 og 49). Hugmyndin um ógn 

staðalímyndarinnar getur útskýrt ójöfn kynjahlutföll í lögregluumdæmunum tveimur en 

þótt Wilhelmsen sé nánast eini kvenmaðurinn innan deildarinnar hefur sú staðreynd 

hvorki áhrif á getu hennar né sjálfsöryggi. Þvert á móti er hún hæf og örugg enda er hún 

mikilsmetinn starfskraftur og nýtur virðingar og vinsælda í starfi. 

Í bókinni Sælir eru þeir sem þyrstir er ítrekað fjallað um hæfni Wilhelmsen en 

hér er hún borin saman við karlkyns samstarfsfélaga, Håkon Sand: „Þau kunnu bæði vel 

við sig í vinnunni en að vísu var nokkur munur á afköstum þeirra. Hanne Wilhelmsen 

hafði útskrifast úr lögregluskólanum og hafði getið sér gott orð í starfi, raunar var hún 

nánast orðin að lifandi goðsögn í húsinu eftir að hafa komist í hann krappan á síðasta 

hausti. Håkon Sand [...] hafði reynst miðlungsmaður í flestu en þó smám saman unnið 

sér virðingu fyrir skyldurækni og vinnusemi (Holt 1996:14).“ Wilhelmsen leggur hart 

að sér í starfi og eyðir jafnan langt um meiri tíma þar en heima hjá sér. Hún ber þess 

augljós þreytumerki, sterka bauga undir augunum, og líður gjarnan út af af þreytu þegar 

hún loksins skríður heim til sín á kvöldin (Holt 1996:23 og 71). Hún á það til að fara 

sínar eigin leiðir í starfi og kemst upp með það þar sem hún er góður starfskraftur. 

Jafnframt því á hún í góðum samskiptum við samstarfsfélaga sína sem flestir vildu þó 

óska að vinskapurinn væri meiri og næði út fyrir vinnuumhverfið. Wilhelmsen er fremur 

lokuð og hleypir engum nálægt sér, en til að mynda vita samstarfsfélagarnir ekkert um 

hennar persónulegu hagi. 

Kvenlögreglurnar á lögreglustöðinni í Tanumshede hafa þar heldur enga 

kvenkynsfyrirmynd í sambærilegu starfi en líkt og Wilhelmsen er Hanna Kruse köld og 

fjarlæg og lætur ekkert uppi um einkalíf sitt. Þegar Kruse hefur störf á lögreglustöðinni 

er þar mikið álag því lögreglan hefur nokkur morðmál til rannsóknar. Hún leggur hart 

að sér, er ákveðin og metnaðargjörn en verður kvíðin og óörugg þegar líða tekur á 

                                                 
11

 Ógn staðalímyndarinnar (e. stereotype threat) er ótti við að vera dæmd eða mismunað í umhverfi sem 

merking neikvæðrar staðalímyndar hefur gjarnan verið spyrt við, sbr. sú hugmynd að allar konur séu 

tilfinningasamar og viðkvæmar og þess vegna er það staðfesting fyrir allt kynið ef það líður yfir einn 

kvenkynslækni í aðgerð. Líði hinsvegar yfir karllækni þarf það ekki að þýða neitt (Fine 2010:30). Að 

sama skapi má heimfæra þessa kenningu á starfumhverfi rannsóknarlögreglumanna. 

rannsóknina og virðist vera að bugast undan álagi. Í fyrstu virðist kvíðinn stafa af 

metnaðargirni Kruse og vinnusemi en síðar kemur í ljós að hún hefur ýmislegt misjafnt 

að fela. Kruse tengist morðmálunum, sem hún og samstarfsfélagar hennar rannsaka, 

með beinum hætti en tekur að lokum út sína refsingu, í dauðanum. Aftur kemst á friður í 

litla bæjarfélaginu, Bertil Mellberg til mikillar ánægju en honum er lítið gefið um 

kvenlögregluþjóna á stöðinni, sér í lagi eftir tíð Kruse. Þá skoðun afhjúpar hann með 

eftirfarandi orðum: „Verst hvað erfitt virtist að næla í karlmann í einkennisbúningi á 

þessa stöð (Läckberg 2007:16). Ef Mellberg fengi að ráða sætu karlmenn einir að 

störfum lögreglufulltrúa en þannig er málum ekki háttað og því verður úr að 

kvenlögreglan Paula Morales hefur þar störf skömmu síðar. Morales er vel liðin á 

vinnustaðnum enda er hún ákveðin og vinnusöm, en ólíkt Hönnu Kruse, hlýðin og 

yfirleitt reglufylgin. 

Þótt Mellberg sé yfirmaður á lögreglustöðinni hefur Patrik Hedström yfirumsjón 

með morðrannsóknum. Mellberg ber litla sem enga virðingu fyrir kvenfólki og er 

vægast sagt fordómafullur en takmörkuðum hugmyndum um hitt kynið þröngvar hann 

gjarnan upp á undirmenn sína. Hann hlutgerir kvenfólk og virðist halda að staða hans á 

lögreglustöðinni gefi honum leyfi til rassaklípinga, klúryrða og tvíræðra athugasemda. 

Einkaritarinn Annika Jansson sinnir starfi sínu vel, er vel liðin á vinnustaðnum og 

mikilsmetin af flestum en þó er ljóst sítt hár hennar, hástæð brjóstin og þéttur rass það 

fyrsta sem Mellberg flýgur í hug þegar hann horfir á hana. Samkvæmt honum er 

einkaritarinn „stinn og fín, en samt mjúk á réttum stöðum (Läckberg 2003:50).“ Patrik 

Hedström sem að eigin mati tilheyrir flokki hinna víðsýnu og jafnréttissinnuðu virðist 

einnig meta konur fyrst eftir útliti en síðan getu, þótt hann gangi að vísu ekki jafn langt í 

því og yfirmaður hans. Ávallt fyllist hann undrun á útliti samstarfskvenna sinna, sem 

allajafna eru litlar, fíngerðar og sætar, og virðist halda að geta þeirra standi í beinu 

samhengi við kyn og útlit. Þegar lögreglukonan Hanna Kruse afhjúpar djúpa rödd og 

þétt handtak, einkenni sem gjarnan eru kennd við karlmenn, virðist hann varpa öndinni 

léttar en þó stendur honum ógn af gríðarlegum metnaði hennar (Läckberg 2006:10-12 

og 22). 

Hið sama á sér stað þegar Patrik hittir fyrir kvenkyns yfirlögregluforingja á 

lögreglustöðinni í Nyköping, Gerdu Svenson, sem ekki er aðeins ung og falleg heldur 

stýrir einnig hópi af karllögreglum og þar á meðal eiginmanni sínum. Gerda rekur sögu 

gamals morðmáls fyrir Patrik en á meðan hún talar hugsar Patrik meira um tilfinningar 

mannanna í hópnum, vegna þess að hún tekur stjórnina, en að einbeita sér að því sem 

hún hefur að segja. Gerda virðist geta lesið hugsanir Patriks og flýtir sér að afsaka 

framhleypnina, þrátt fyrir að hún sé í fullum rétti sem yfirmaður stöðvarinnar, með því 

að tilkynna honum að hún hafi annast rannsókn málsins á sínum tíma. Því næst virðist 

hún finna hjá sér þörf til að útskýra fyrir Patrik að hún og maður hennar hafi gift sig að 

rannsókn lokinni en starfi nú í sitthvorri deildinni. Í kjölfarið hugsar Patrik með sér að 

hann gæti aldrei starfað sem undirmaður eiginkonu sinnar og þótt hann ímyndi sér að 

það gæti hún ekki heldur (Läckberg 2006:317-318) þá má hæglega velta vöngum yfir 

því hvort hann hefði brugðist eins við ef störfum Gerdu og eiginmanns hennar væri 

víxlað.  

Erica Falck rannsakar glæpamál upp á eigin spýtur og virðist því ekki verða fyrir 

áhrifum af ógn staðalímyndarinnar, að minnsta kosti ekki eins og kvenlögreglurnar í 

Tanumshede. Hún er hinn óhefðbundni áhugaspæjari sem hvorki fylgir starfsreglum 

lögreglunnar né starfar í umboði hennar. Erica er gædd einstökum hæfileikum á sviði 

rannsókna en aðferðirnar sem hún beitir eru yfirheyrslur vitna, rannsóknarvinna á 

bókasöfnum og/eða á opinberum skjalasöfnum sem og vettvangsferðir en iðulega 

framkvæmir hún þær á bak við tjöldin. Hún þarf jafnan að fara hinar ýmsu krókaleiðir 

til að komast að sannleikanum, eins og að brjótast inn í hús og hafa á brott með sér 

sönnunargögn, en oftar en ekki kemst hún á slóðir hugsanlegs morðingja sem lýsir einna 

helst kænsku hennar og klókindum. Erica sinnir þvælist gjarnan fyrir lögreglunni við 

rannsóknir sínar, en einnig á hún það til að deila með þeim upplýsingum og aðstoða við 

lausn mála. Þó stígur hún ávallt til hliðar þegar handsama á glæpamenn og lætur 

lögreglunni það eftir. Patrik upplýsir Ericu gjarnan um mál lögreglunnar, sem jafnframt 

varðar trúnaðarbrot, en gremjast þó jafnan afskipti hennar af þeirra málum. Patrik þykir 

Erica forvitnari en góðu hófi gegnir og hvað eftir annað snúast erjur þeirra um það efni. 

Hnýsni er orð sem gjarnan hefur verið notað í niðurrifsskyni en í bókinni 

Vitaverðinum (2009) er fjallað um afskipti Ericu af málum lögreglunnar með 

eftirfarandi orðum: „Hún var óhemju forvitin í eðli sínu, sem var kannski ekki óeðlilegt 

með hliðsjón af starfi hennar. Forvitni um hagi fólks og atburði rak hana áfram sem 

rithöfund (Läckberg 2009:74).“ Þegar Erica kemur einhverju sinni ábendingum á 

framfæri til Patriks sem vísa honum veginn í morðmáli flokkar hann þær jafnframt sem 

„kvenlegt innsæi (101)“ sem á meira skylt við heppni en klókindi. Hlutverk Ericu 

minnir um margt á gömlu piparjúnkurnar í bókum Christie og Sayers, hinar 

framhleypnu og sjálfumglöðu konur sem iðulega skiptu sér af málum annarra og treystu 

fremur á heppni og innsæi en gáfur (Jones og Walton 1999:16, Roberts 1995:6-7). 

Framhleypni Ericu kemur henni iðulega í ógöngur en í vettvangsferðum sínum verður 

hún til að mynda fyrir líkamsárásum, morðhótunum og einhverju sinni er brotist inn á 

heimili þeirra hjóna. Allt virðast þetta vera afleiðingar af afskiptasemi hennar og því 

eins og verið sé að refsa henni fyrir að fylgja ekki kynhlutverki sínu (Butler 1988:522). 

Þá kemur sér vel að Erica á eiginmann í lögreglunni en Patrik hefur það sem Ericu 

skortir, líkamlegan styrk (Klein 1988:3-4), og því kemur hann henni iðulega til bjargar 

og handsamar auk þess glæpamennina. Það er ekki fyrr en í síðustu tveimur bókum 

Fjällbackaseríunnar sem Erica fær að lokum  uppreisn æru, þegar óskað er eftir aðstoð 

hennar og hjálpin er metin sem slík. 

Auk Þóru starfa aðeins tveir aðrir starfsmenn á lögfræðistofunni, lögmaðurinn 

Bragi sem jafnframt er meðeigandi í fyrirtækinu, og einkaritarinn Bella. Bragi starfar að 

mestu á lögfræðistofunni sjálfri en rannsóknir Þóru leiða hana jafnan landshorna á milli 

og einnig út fyrir landssteinana. Þóra fer sínar eigin leiðir við rannsókn glæpa og beitir 

til þess fjölbreyttum rannsóknaraðferðum, svo sem yfirheyrslu vitna, rannsókn gagna og 

viðtölum, en einnig fer hún í vettvangsrannsóknir. Hún starfar gjarnan í samvinnu við 

lögregluna en á það einnig til að halda að sér mikilvægum upplýsingum sem og 

sönnunargögnum. Oftar en ekki nýtur Þóra aðstoðar ýmist frá einkaritaranum Bellu eða 

hinum þýska Matthew Reich, sem síðar verður kærasti hennar og sambýlismaður. Þóra 

er hinsvegar eina kvenaðalpersónan sem gegnir starfi yfirmanns á sínum vinnustað, þótt 

í félagi við Braga sé, en hún nýtur ekki virðingar sem slíkur. Það gengur á ýmsu í 

samskiptum Þóru og einkaritarans sem hvorki sinnir starfi sínu né tekur tilsögn. 

Konurnar eiga í stöðugum illdeilum sín á milli en hvorug þeirra virðist vilja stuðla að 

bættum samskiptum. Eftirfarandi textabrot eru hugrenningar Þóru og einkenna álit 

hennar á einkaritaranum:  

 
Hún var ekki aðeins ókurteis heldur líka fádæma óaðlaðandi. Þar var yfirþungavigtin ekki aðalatriðið 

heldur almennt hirðuleysi um eigið útlit. Þar að auki var hún iðulega reið út í allt og alla. Til að bæta gráu 

ofan á svart – eins og af tómum kvikindisskap – höfðu foreldrarnir skírt stúlkuna Bellu (Yrsa 

Sigurðardóttir 2005:15). 

 

Í greininni „Kvenhetjur og persónusköpun í fullorðinsbókum“ sem kom út í 

feminíska vefritinu Knúz (2012) fjallar Guðrún C. Emilsdóttir um bækurnar Horfðu á 

mig (2009) og Ösku (2010) en Þóra er í forgrunni í báðum. Guðrúnu þykir 

hefðbundnum staðalímyndum storkað eilítið við sköpun aðalpersónunnar, sem er vel 

menntuð og klár kona en þó telur hún mörgu vera ábótavant. Hún nefnir til dæmis þá 

staðreynd að sem yfirmaður á Þóra hvorki auðvelt með að vera hörð né að leiðbeina 

einkaritaranum en forðast hana frekar og sinnir sjálf störfum einkaritara. Í kjölfarið situr 

hún uppi með stöðuga gremju sem endurspeglast jafnan í kýtingi þeirra á milli. 

Jafnframt því ber Þóra útlit sitt gjarnan saman við útlit einkaritarans en þar hefur 

Guðrún bent á augljósa samkeppni milli kvenna (Guðrún C. Emilsdóttir 2012:1). Þegar 

Bella fær góðar hugmyndir eða hefur eitthvað gáfulegt til málanna að leggja er Þóra 

sjaldnast fær um að hrósa henni og virðist fremur gremjast það eða verða undrandi. 

Í bókinni Delusions of Gender fjallar Cordelia Fine um skaðleika staðalímynda 

og hvernig þær móta sýn okkar á annað fólk en um konur í valdastöðu hefur hún 

eftirfarandi að segja: „Þegar konur hafa trú á getu sinni og eiga auðvelt með að sýna 

vald sitt er hætt við að þær verði álitnar „hæfar en kaldar [...] en sýni konur ekki af sér 

sjálfsöryggi, metnað og kappsemi eru þær metnar samkvæmt kynjamiðuðum 

staðalímyndum og talið að þær skorti þessa mikilvægu eiginleika (þýðing mín).“
12

 Ef 

meta ætti Þóru út frá þessum staðalímyndum væri hún hvorki hæf né vanhæf því þótt 

hún eigi ef til vill ekki gott með að sýna vald sitt, samanber samskiptin við 

einkaritarann, hefur hún í það minnsta trú á getu sinni í starfi. Þóru kemur yfirleitt vel 

saman við flesta en þó er hún köld og lokuð í garð einkaritarans. Sem yfirmaður skortir 

hana sjálfsöryggi því ef hún hefði nóg af því hefði hún fyrir löngu sagt einkaritaranum 

til syndanna eða rekið hana ella. Skortur á sjálfstrausti virðist þó ekki hrjá hana í starfi, í 

réttarsalnum eða í rannsóknarstörfum, en þar er hún metnaðarfull og kappsöm og 

gengur jafnan hart fram í því að sanna sakleysi skjólstæðinga sinna. Þó verður sennilega 

seint sagt um Þóru að hún sé hörkutól því til þess er hún of tillitsöm og fórnfús, einkum 

þegar fjölskyldan á í hlut. 

4.2 Kynin og fjölskyldan 

Þegar leynilögreglan eða sú sem fer með rannsókn glæpamáls er kona skapast gjarnan 

ákveðin tvískipting innan greinarinnar (Klein 1988:2-3). Sögurnar fjalla þá ýmist um 

starf þeirra eða kyn, en inn í frásögnina fléttast gjarnan sögur úr einkalífi persóna. 

Konur eru gjarnan í mörgum hlutverkum, eiginkonur, kærustur, mæður, dætur, ömmur 

og fleira en slíkar frásagnir taka gjarnan mikið rými og grafa undan þætti þeirra sem 

rannsóknaraðila. Aðalsöguhetjurnar sem hér eru í forgrunni þjóna flestar mörgum 

hlutverkum en sumar þeirra fleiri en aðrar. Allar eiga þær, á einhverjum tímapunkti, 

                                                 
12

 „When women display the necessary confidence in their skills and comfort with power, they run the 

risk of being regarded as „competent but cold“ [...] And yet if women don‘t show confidence, ambition, 

and competitiveness then evaluators may use gender stereotypes to fill in the gaps, and assume that these 

are important qualities she lacks (Fine 2010: 58).“ 

börn og maka en þær kvenpersónur sem eiga einna líkast fjölskyldumynstur eru 

spæjararnir Erica Falck og Þóra Guðmundsdóttir; jafnvel þótt Wilhelmsen eigi einnig 

dóttur og maka í bókinni 1222 (2008). Þegar saga Ericu og Patriks hefst eru þau bæði 

einhleyp og búsett óravegu hvort frá öðru, hann í Fjällbacka en hún í Stokkhólmi. Erica 

og Patrik eru gömul skólasystkini, en leiðir þeirra liggja aftur saman þegar Patrik 

rannsakar dularfullt lát gamallar vinkonu Ericu, Alex. Erica hefur nýlega misst foreldra 

sína í bílslysi og snýr aftur á æskustöðvarnar, Fjällbacka, til að ganga frá fyrrum heimili 

sínu og öðrum munum. Í fyrstu lítur út fyrir að æskuvinkona Ericu, Alex hafi skorið sig 

á púls í baði en við nánari athugun kemur í ljós að um morð er að ræða. Foreldrar látnu 

vinkonunnar fela Ericu það verk að skrifa um hana minningarorð en Erica notar 

tækifærið og rannsakar andlát hennar og hefst auk þess handa við að skrifa sína eigin 

morðsögu, byggða á morði gömlu vinkonunnar. Í sameiningu, en aðallega þó hvort í 

sínu lagi rannsaka Erica og Patrik morðmálið dularfulla en í kjölfar náinnar samvinnu 

fella þau hugi saman. Í næstu bókum á eftir fá lesendur að fylgjast náið með þróun 

ástarsambandsins, samhliða öllu alvarlegri morðrannsóknum, allt frá fyrsta stefnumóti 

að sambúð, brúðkaupi og barneignum, en ekki endilega í þeirri röð. 

Í Þriðja tákninu (2005) kynnast lesendur persónunni Þóru Guðmundsdóttur og 

erilsömu lífi hennar en auk þess sem hún sinnir krefjandi starfi er hún þá nýlega 

fráskilin, einstæð tveggja barna móðir. Saman eiga Þóra og fyrrum eiginmaður hennar, 

Hannes, táningsdrenginn Gylfa og sex ára gamla stúlku, Sóleyju. Börnin búa bæði hjá 

móður sinni en með vaxandi bókafjölda fjölgar heimilismeðlimum um tengdadótturina 

Siggu, barnabarnið Orra og þýska kærastann, Matthew Reich. Þóra og Matthew hittast á 

svipaðan máta og Erica og Patrik, við rannsókn morðmáls, en Matthew er umbjóðandi 

og tengiliður foreldra hins látna. Jafnframt því aðstoðar hann Þóru við rannsókn 

málsins, sem leiðir þau út á land en verður einnig til þess að þau sænga saman eftir 

töluverða drykkju og daður. Samband þeirra þróast töluvert hægar en hjá Ericu og 

Patrik og kemur það ekki aðeins til vegna fjarlægðar, þar sem þau búa í sitthvoru landi, 

heldur einnig vegna heimilisaðstæðna Þóru. Ennfremur virðist hún kunna vel við 

fyrirkomulagið eins og það er og ekki kæra sig um breytingar, jafnvel ekki þegar þau 

Matthew eru komin í fast samband og hann kominn með starf og íbúð á Íslandi. Framan 

af er hún á bremsunni gagnvart honum og tekur heimsóknum hans til Íslands stundum 

fálega en oftar en ekki er hún önnum kafin í krefjandi glæpamálum. Þóra á almennt 

erfitt með að standa á sínu þegar karlpeningurinn er annars vegar en þó er sú ákvörðun 

að halda tvö heimili fyrst um sinn alfarið hennar. Ástæður þess eru eftirfarandi: 

Það var þess vegna ekki af því að hún kærði sig ekki um að búa með Matthew að 

hún tók uppástungu hans fálega. Henni fannst bara svo þægilegt að geta skipt 

yfir í annað líf af og til; líf þar sem allt var hreint og snyrtilegt, engar 

kúkableyjur, ekki nesti sem þurfti að smyrja eða fatahrúgur við þvottavélina. Í 

þessu hliðarlífi gat Þóra farið út að borða, skroppið á kaffihús eða bara gert það 

sem henni datt í hug (Yrsa Sigurðardóttir 2008:15).  

 

Þóra sér að mestu ein um uppeldi barna sinna og eiga þau það til að verða henni um 

megn. Einnig annast hún barnabarnið töluvert þegar þar að kemur og þykir því eflaust 

gott að geta af og til tekið frá tíma fyrir sjálfa sig og unnustann og gleymt öllum 

áhyggjum og amstri. Hún þarf jafnan að fórna vinnu og einkalífi fyrir móðurhlutverkið 

þar sem fyrrum eiginmaður hennar virðist ekki geta axlað ábyrgð á foreldrahlutverkinu. 

Það á við hvort sem börnin dvelja á heimili hans eður ei en þangað fara þau aðra hverja 

helgi. Flutningar Siggu og Orra inn á heimilið auka aðeins ábyrgðina á höndum Þóru en 

jafnframt því er hún ávallt boðin og búin að aðstoða son sinn og tengdadóttur með 

umönnun og uppeldi drengsins. Kröfur sonarins eru stöðugar en Þóra virðist hvorki geta 

neitað honum um neitt né flúið þá ábyrgð sem honum fylgir. 

Einhverju sinni þegar börnin dvelja á heimili föður síns ásamt tengdadótturinni, 

sem þá er ófrísk, sinnast Gylfa við föður sinn. Hann tekur upp á því að flýja heimilið en 

Sóley og Sigga fylgja honum eftir. Saman heldur þríeykið á vit ævintýranna á 

jeppabifreið Þóru með hjólhýsi í afturdragi. Meðan á þessu stendur er Þóra stödd vegna 

vinnu á heilsuhóteli á Snæfellsnesi og í stað þess að rjúka á eftir syninum, sem í 

ofanálag er ekki kominn með ökuréttindi, hringir Hannes í Þóru sem á samstundis að 

koma til bjargar. Þóra reynir að láta ekki hinar nýfengnu fregnir af uppátækjum sonarins 

spilla fyrir rannsókn sinni en á erfitt með að hafa hugann við vinnuna. Hún biður börnin 

um að halda kyrru fyrir þar sem þau eru, í námunda við Hveragerði, þar til Hannes sæki 

þau en að lokum birtast börnin á heilsuhótelinu á jeppanum. Þýski kærastinn, Matthew 

Reich, er einnig staddur á Snæfellsnesi og aðstoðar Þóru við rannsóknina en nú þarf 

Þóra ekki aðeins að rannsaka þrefaldan glæp heldur einnig að sinna kærastanum, 

börnum sínum og ófrískri tengdadóttur. 

Undirskipun konunnar hefur gjarnan verið rakin til líkama hennar og þess 

hlutverks sem hún gegnir á sviði æxlunar, sem og eftir barnsburð (Butler 1990:16, Klein 

1988:3-4). Þannig verður móðurhlutverkið Þóru gjarnan fjötur um fót en líffræðin og 

móðurhlutverkið Ericu. Í Fjällbackaseríunni verður Erica í tvígang ófrísk en meðgangan 

leggst fremur illa í hana. Auk þess sem hún glímir við andlega og líkamlega þreytu 

verður hún veik, sér í lagi á fyrri meðgöngunni, og þarf því að halda kyrru fyrir heima. 

Hún getur hvorki sinnt rithöfundarstarfinu né spæjarastörfum líkt og hún gerði áður og 

iðjuleysið er að gera út af við hana. Því fer hún þess á leit við eiginmann sinn að hún fái 

að aðstoða hann við heimildaleit í nýtilkomnu morðmáli en Patrik tekur það ekki í mál 

og skipar henni að halda kyrru fyrir heima við. Í óþökk eiginmanns síns fer hún þó eina 

ferð á bókasafnið til að afla sér heimilda (Läckberg 2004:40 og 55-56) en gefst að 

lokum upp vegna ástands síns. Erica og Patrik eignast stúlkubarn, Maju, en glíma í 

kjölfarið við aukna þreytu, streitu og pirring. Jafnframt því þjáist Erica af 

fæðingarþunglyndi og gremst þar að auki sú staðreynd að hún er föst heima með alla þá 

ábyrgð sem fylgir ungbarni á meðan Patrik getur flúið í vinnuna (Läckberg 2005:18-19). 

Gremja Þóru beinist iðulega að barnsföður hennar, Hannesi, sem ávallt nær að 

skorast undan ábyrgð. Í samböndum sínum er það Hanne Wilhelmsen sem veldur 

gremju en kvenpersónan er samkynhneigð og á í tveimur ástarsamböndum; fyrst við 

Cecile Vibe í bókinni Sælir eru þeir sem þyrstir (1996) og síðan við Nefis í bókinni 

1222 (2008). Wilhelmsen finnur sig knúna til að halda kynferði sínu og fimmtán ára 

sambandi við unnustuna, Cecile Vibe, leyndu. Leynimakkið skapar mikil átök í lífi 

kvennanna, sér í lagi þar sem fjölskylda Wilhelmsen veit hvorki af tilvist unnustunnar 

né um kynhneigð Wilhelmsen. Feluleikurinn gengur svo langt að kærusturnar halda úti 

tveimur símalínum, einni fyrir Wilhelmsen og annarri fyrir unnustuna, en Wilhelmsen 

harðbannar jafnframt Vibe að svara öðrum símtölum en sínum eigin. Wilhelmsen er í 

alla staði mjög ráðandi í sambandinu og minna einkenni hennar um margt á harðsoðna 

einkaspæjarann sem er engum háður og reiðir sig sjaldnast á aðra, hvorki félagslega né í 

starfi. Harðsoðni einkaspæjarinn er oft og tíðum mjög andfélagslegur (Scaggs 2005:55 

og 59-60) en þau einkenni koma betur fram hjá Wilhelmsen í bókinni 1222 (2008). 

Samband hennar við fjölskyldu og vini einkennist af fjarlægð og þótt hún komi almennt 

vel fyrir þá hleypir hún engum að sér. 

Að þessu leyti eru Þóra og Erica ólíkar Wilhelmsen en þær eru báðar fjörugar og 

opnar og hafa aukinheldur öflugt tengslanet í kringum sig, fjölskyldu og vini. Þóra er 

einkadóttir foreldra sinna og á þau að en einnig börnin sín tvö, tengdadóttur, barnabarn 

og unnusta ásamt vinkvennahópnum. Í innsta hring Ericu eru eiginmaður hennar og 

börnin þeirra þrjú ásamt systkinum Ericu og fjölskyldum þeirra, tengdamóður og ótal 

vinum. Lengi framan af er samband Ericu og systur hennar, Önnu, fremur stirt en Erica 

tekur sér gjarnan hlutverk móður og verndara í lífi systur sinnar. Þær ná að lokum 

saman og styrkja systraböndin en þó hefur Erica iðulega áhyggjur af Önnu. Wilhelmsen 

hefur hinsvegar hvorki slíka tengingu við fjölskylduna né heldur við fyrri unnustu sína, 

Vibe. Í ástarsambandi þeirra er Wilhelmsen mjög ráðandi og því mætti segja að hún 

tæki sér vald fallusins í svipaðri merkingu og Butler leggur í skilgreiningar Lacans í 

sinni umfjöllun, þess efnis að það að hafa fallusinn sé að fara með völdin. Að „hafa“ 

fallusinn og að „vera“ hann er ekki það sama en konur „eru“ fallusinn og bera því 

merkingu hans en endurspegla jafnframt vald hans og tákna með skorti sínum með því 

að vera sá staður sem hann smýgur inn í og staðfesta þar með tilvist hans. Butler segir 

konur jafnframt „hafa“ vald til að endurspegla eða tákna „raunveruleika“ stöðu 

karlmannsins og mótunar sjálfs hans, en sé það vald dregið til baka rofna undirstöður 

„ímyndaðra yfirburða karlmannsins“ (Butler 1990:44-45). Wilhelmsen hefur dregið 

vald sitt til baka þar sem líkami hennar er ekki karlmannsins að smjúga inn í og 

staðfestir þar af leiðandi ekki tilvist hans.  

Þóra og Erica „eru“ hinsvegar fallusinn og endurspegla og tákna vald hans, þótt 

Þóra reyni að rjúfa undirstöðurnar með sjálfstæði sínu. Það birtist einna helst í upphafi 

sambands þeirra Matthews sem og fyrstu árin, því þótt Þóra segi aðrar ástæður búa að 

baki þess að hún vilji ekki hefja sambúð með unnustanum er hún jafnan tvístígandi með 

sambandið, sambúðina og flutninga hans til landsins. Þóra óttast að tapa sjálfstæði sínu 

og þar með dregur hún vald sitt til baka og staðfestir ekki tilvist karlmannsins, að 

minnsta kosti ekki fyrst um sinn. Wilhelmsen fer hinsvegar þvert gegn þessum 

skilgreiningum og beitir valdi fallusins á unnustu sína, Vibe, sem í þessu tilviki „er“ 

fallusinn. Vibe er ávallt til staðar fyrir Wilhelmsen og bíður hennar þolinmóð heima 

fyrir, gjarnan með nýlagaðan kvöldmat og bros á vör. Einnig er hún ofur tillitsöm og 

ræðir þar af leiðandi ekki þá gremju sem hið leynda ástarsamband skapar hjá henni, 

nema á nokkurra ára fresti. En geri hún það fæst engin lausn á vandanum. Wilhelmsen 

telur sig trúlega þekkja lögmál heimsins, sem byggjast á gagnkynhneigð og 

karlmennsku, og er þar af leiðandi rög við að ljóstra upp um leyndarmálið og taka út 

sína refsingu (Butler 1988:522; Butler 1990:5-6,30 og 33), í hennar tilviki fordæmingu 

samfélagsins og vinnufélaganna. Viðhorf vinnufélaganna gagnvart samkynhneigðum 

konum kemur bersýnilega í ljós þegar Wilhelmsen hittir þá yfir ölkrús á bar í grennd við 

lögreglustöðina. Hanne Wilhelmsen rekur augun í tvær konur sem sitja á næsta borði 

við þau en þær vekja einnig áhuga samstarfsfélaga hennar. Þegar konurnar tvær skiptast 

á kossi kallar einn þeirra þær gervilimagærur og allir þeirra hlæja nema einn, Billy T. Í 

framhaldinu ætlar einn félaganna að segja klúra sögu á svipuðum nótum en Billy T 

stöðvar hann (Holt 1996:95). 

Í greininni „Habeas Corpus: Feminism and Detective Fiction“ (1995) fjallar 

Kathleen Gregory Klein um lesbíuna í hlutverki rannsóknaraðila eða leynilögreglu. 

Klein segir það algengt minni í sögum sem hafa lesbíu í hlutverki spæjara að inn í 

frásögnina fléttist „út úr skápnum“-frásögn. Þá gerir spæjarinn sér ýmist grein fyrir 

kynhneigð sinni eða viðurkennir hana fyrir fjölskyldu og vinum samhliða lausn 

viðkomandi glæpamáls. Leyndarmál spæjarans afhjúpast líkt og leyndarmál 

glæpamannsins og því fylgja jafnan mikil átök og uppgjör (179). Bókin Sælir eru þeir 

sem þyrstir fjallar að verulegu leyti um kynhneigð Wilhelmsen en samkynhneigð 

aðalpersónunnar er einnig ástæða þess að hún ýtir fólki frá sér. Hún viðurkennir að 

lokum samband sitt við Vibe frammi fyrir starfsfélaga sínum, Håkon Sand, en þó ekki 

vandræðalaust.  

 Umfjöllun sína um lesbíuna í hlutverki spæjara fléttar Klein jafnframt inn í 

hugmyndina um þá tvískiptingu sem gjarnan hefur skapast innan 

glæpasagnagreinarinnar þegar leynilögreglan, eða sá sem fer með rannsókn viðkomandi 

máls, er kona. Þegar kyn og starfsstétt koma saman er konan, sem ætíð hefur verið 

skilgreind út frá líkama sínum og undirskipuð karlmanninum, ýmist ekki fyllilega hæf 

sem rannsakandi eða ekki nógu mikil kona. Tilvist kynjanna er gjarnan skilgreind út frá 

tvenndarhugtökunum: maður/kona, hugur/líkami en þegar konan er lesbía riðlast þessi 

hugtök þar sem lesbían er jafnan skilgreind sem þriðja kynið og fellur því ekki undir 

hina hefðbundnu skilgreiningu á konu. Líkami hennar verður ekki, á sama máta, 

skilgreindur með tilliti til æxlunar og því dregur hún hann til baka, hann er ekki tiltækur 

og því verður rof þar sem tilvist hennar storkar hefðinni (Klein 1995:173-175 og 179). 

Þessar hugmyndir útskýra um margt viðbrögð samstarfsfélaga Wilhelmsen sem 

einkennast af höfnun og því að karlmennska þeirra hefur beðið hnekki. Þar sem þeir 

geta ekki fengið líkama kvennanna reyna þeir að upphefja karlmennsku sína með því að 

gera lítið úr þeim. 

Undirskipun Ericu tengist líkamanum og móðurhlutverkinu en auk þess er hún 

augljós. Í fyrstu bók Fjällbackaseríunnar, Ísprinsessunni (2003), er Erica einhleyp og 

barnlaus og kemst án vandræða í rannsóknarleiðangra. Í næstu tveimur bókum er hún 

ýmist ófrísk, og glímir við mikil veikindi samfara því, eða með nýfætt barn og verður 

því tímabundið að gefa rithöfundarstörfin og spæjarastarfið upp á bátinn. Meðfram því 

hugsar hún um systur sína sem verður andlega veik um sinn, um systurbörn sín og sína 

eigin dóttur og stendur auk þess í umfangsmiklum brúðkaupsundirbúningi. Þegar Erica 

hyggst hefja skrif á ný, eftir ársdvöl heima með dótturina, gerir Patrik henni það erfitt 

fyrir með stöðugum truflunum. Hann hefur tekið sér feðraorlof en er þó ávallt með 

annan fótinn í vinnunni. Parið glímir við mikla erfiðleika vegna þessa, stöðug rifrildi og 

rökræður, en Patrik dregur sig þó ekki í hlé heldur mætir í vinnuna með dótturina með 

sér. Erica getur að lokum snúið sér aftur að spæjarastörfunum og hefur samvinnu við 

blaðamanninn, Kjell Ringholm, en í sameiningu grafa þau ýmislegt upp, meðal annars 

hluti sem lögreglunni hafði yfirsést. Tvíeykið leysir málið en sem endranær fellur það í 

hlut lögreglunnar að hnýta saman lausa enda og handtaka þá seku. 

Grafið er undan Ericu og störfum hennar með ýmsu móti en þar að auki er hún 

iðulega önnum kafin við umönnun barna og fjölskyldu. Það sætir því varla furðu að 

þegar Erica verður ófrísk í annað sinn og eignast í kjölfarið tvíburadrengi, Anton og 

Noel, verður þáttur hennar í glæparannsóknum enn rýrari. Þegar enn eitt morðmálið 

kemur upp verður hún því, vegna heimilisaðstæðna, að láta sér nægja að stunda 

rannsóknir á bókasafninu, á meðan drengirnir sofa í vagninum. Erica er farsæll 

rithöfundur og þar að auki mun tekjuhærri en Patrik en eftir hjónaband og barneignir 

getur hún ekki sinnt rithöfundaferlinum. Í kjölfar þessa má greina hjá henni ört vaxandi 

gremju ekki síst þar sem hún hefur aðlagað feril sinn að verulegu leyti 

móðurhlutverkinu, mun meira en Patrik. Þó réttlætir Erica þá staðreynd fyrir sjálfri sér 

með að halda því fram að starf hennar sé ekki jafn mikilvægt og Patriks, „[sem] verndar 

fólk og bætir samfélagið (Läckberg 2011:10-11).“  

Cordelia Fine tekur þetta efni til umfjöllunar og bendir á að þótt sum störf kunni 

að vera ósveigjanleg þá sæti það furðu hversu vel konur, ólíkt körlum, geti aðlagað starf 

sitt umönnunarhlutverkinu. Máli sínu til stuðnings tekur hún dæmi af tveimur pörum en 

annað parið er kvenkyns læknir og karlkyns háskólaprófessor og hitt karlkyns læknir og 

kvenkyns háskólaprófessor. Í báðum tilfellum töldu viðkomandi, jafnt karlmaðurinn 

sem konan, að starf eiginmannsins væri ekki jafn sveigjanlegt og starf eiginkonunnar. 

Auk þess bendir Fine á þá staðreynd að eftir því sem konur aðlaga starf sitt meira og 

lengur að umönnunarhlutverkinu eykst til muna það bil sem er á launum hjóna og 

möguleika þeirra á starfsframa en í kjölfarið verða ástæður þess að  konur fórni starfi 

sínu gildari (Fine 2010:85). Að þessu leyti eru Þóra og Erica svipaðar því þótt Þóra sé í 

raun mun frjálsari, þar sem börn hennar eru eldri, þá þarf hún iðulega að skipuleggja 

vinnuna út frá börnunum og gjarnan að gera aðrar ráðstafanir ef barnsföður hennar 

hentar ekki að fá þau. Hannes er læknir og þótt starf hans sé vissulega krefjandi og 

mikilvægt þá er einkalífið jafnan ástæða þess að hann geti ekki haft börnin hjá sér. 

Wilhelmsen þarf hinsvegar ekki að hagræða starfi sínu vegna einka- og 

fjölskyldulífsins og þykir trúlega ekki ástæða til, að minnsta kosti ekki í sínu fyrra 

sambandi með Vibe þar sem engin börn eru í spilinu. Þegar hún hinsvegar er komin í 

samband með seinni konu sinni Nefis eiga þær saman eina dóttur, Idu. Wilhelmsen 

starfar ekki lengur sem rannsóknarlögregla því hún er bundin við hjólastól, lömuð frá 

mitti og niður, eftir skotárás við skyldustörf (Holt 2008:17). Í bókinni 1222 er hún stödd 

á gömlu fjallahóteli fyrir ofan lestarstöðina Finse 1222 en Wilhelmsen er í hópi 268 

farþega sem lifðu af lestarslys í fjöllunum og þarf að halda kyrru fyrir á hótelinu vegna 

óveðurs. Óveðrið ágerist og á meðan fækkar í hópi hótelgestanna. Tveir þeirra eru 

myrtir og Wilhelmsen rannsakar málið en þó flýgur henni ekki til hugar að hringja strax 

heim og tilkynna Nefis að hún sé heil á húfi. Eftirfarandi textabrot eru hugrenningar 

hennar og endurspegla þá fjarlægð sem einkennir ástarsamband hennar og Nefisar: „Það 

er varla pláss fyrir Nefis í mínu lífi. Ástæða þess að við getum mögulega átt líf saman 

sem stundum er bæði gott og öruggt er sú að hún hefur tileinkað sér listina að vera 

nálæg en þó algjörlega fjarlæg á sama tíma (mín þýðing
13

). Þótt Wilhelmsen reynist ef 

til vill erfitt að sýna kærleika og nánd elskar hún fjölskyldu sína. Einnig ræðir hún ávallt 

af virðingu um Nefis og Ídu dóttur þeirra en gerir sér jafnframt grein fyrir að hún sjálf 

stendur í vegi fyrir hamingju þeirra: „Og síðan á ég Ídu. Hún er með ísblá augu sem 

horfa á mig af ástúð sem ég hélt að væri ekki möguleg. Ída heldur enn að ég sé góð 

manneskja. En hún er ekki orðin fjögurra ára (Mín þýðing
14

).“ 

4.3 Útlit og önnur einkenni 

Hér hefur verið fjallað um kvenpersónurnar þrjár í starfi og heima fyrir og reynt að sýna 

fram á undirskipun þeirra, þótt misjöfn sé, á grundvelli kyns, kynhneigðar og 

kynhlutverka. Annað sem vekur eftirtekt er fórnfýsi þeirra, misjafnlega mikil, þegar 

kemur að börnum og mökum en einnig gagnvart vinum og öðrum fjölskyldumeðlimum. 

Móðurhlutverkið skipar stóran sess í lífi Þóru og þær skyldur sem því fylgja en einnig er 

hún einkadóttir foreldra sinna og bundin þeim sem slík. Þegar þau leita til hennar 

einhverju sinni í húsnæðisvandræðum bregst hún ekki skyldum sínum og fellst á að 

hýsa þau tímabundið, þrátt fyrir að hafa enga löngun til þess. Þóra og Matthew hafa þá 

nýlega hafið sambúð en auk þeirra búa þar þrjú börn á unglingsaldri sem og 

                                                 
13

 „Det er bare så vidt jeg har plass til Nefis i livet mitt. Når det i det hele tatt er mulig for oss å leve i et 

samliv som til tider er både godt og trygt, er det fordi hun er den eneste i verden som behersker kunsten å 

være nær og aldeles borte samtidig (Holt 2007:86).“ 
14

 „Og så har jeg Ida. Hun har isblå øyne som ser på mig med en kjærlighet jeg ikke trodde eksisterte. Ida 

tror fortsatt at jeg er et godt menneske. Men hun har ennå ikke fylt fire år (Holt 2007:86)“ 

barnabarnið, svo fyrir er þröngt á heimilinu. Auk þess njóta Þóra og Matthew næðis 

aðra hverja helgi, þar sem börnin fjögur dvelja þá á heimili Hannesar, en með innrás 

foreldranna á heimilið eru þær stundir á bak og burt. Þóra reynir að gera gott úr 

málunum með því að benda á þá staðreynd að aðra hverja helgi verði rýmra um þau en 

finnur þó að hún eigi eftir að sakna þess að vera ein með Matthew. 

Það er því ekki vegna þess að Þóru langi endilega að gera „hið rétta“ í stöðunni 

heldur kemur það fremur til af skyldurækni og því samræmist Þóra afar vel umfjöllun 

Cordeliu Fine um næmni kvenna; þar sem konur sýna meiri nærgætni og næmni þegar 

til þess er ætlast. Fine tekur fyrir nokkrar prófanir sem gerðar voru á kynjablönduðum 

markhópi og fjalla um getu viðfanga til tilfinningalegs innsæis og til þess að geta sett 

sig í spor annarra og/eða að finna til samúðar. Fyrsta prófið sem lagt var fyrir 

kynjablandaðan markhóp fjallaði um að viðföng rannsóknarinnar læsu í tilfinningar og 

svipbrigði hvers annars út frá myndskeiði þar sem þau voru sjálf mynduð er þau biðu 

eftir að prófið hæfist. Því næst voru viðföng látin horfa einsömul á myndskeiðið og 

segja frá því hvað þau í rauninni hugsuðu og voru svörin borin saman við ágiskanir 

annarra viðfanga. Eftir fyrstu prófun fannst enginn marktækur munur á svörum 

kynjanna. Næstu þrjár rannsóknir voru lagðar fyrir sambærilega markhópa nokkrum 

árum síðar, en sýndu allt aðrar niðurstöður (Fine 2010:19-21).  

Marktækur munur var á kynjunum þar sem konur voru færari en karlmenn um 

tilfinningalegt innsæi og samkennd en lítilsháttar breyting hafði verið gerð á prófinu. Í 

síðari prófun voru viðföng látin tilgreina hversu nákvæm þau teldu svör sín. Þeir 

sérfræðingar sem að rannsókninni komu telja að breytingar þessar minni konur á að 

samkvæmt samfélagslegum viðmiðum ættu þær sem konur, að vera færari um að lesa í 

tilfinningar annarra, sýna samkennd og samúð og því hafi staðalímyndin um 

tilfinningalegt innsæi konunnar verið styrkt og hafi í kjölfarið áhrif á svör þeirra. 

Frammistaða karlkynsviðfanga á næmniprófinu jókst til muna ef þeir fengu greitt fyrir 

þátttöku eða ef þeir trúðu því að félagsleg velferð samfélagsins væri í húfi og því 

borgaði sig að sýna samkennd og samstöðu. Frammistaða kvenkynsviðfanga réðist því 

fremur af viðmiðum og viðhorfum sem gjarnan er þröngvað upp á konur og snerta 

sjálfsvirðingu þeirra og þá hugmynd að þær sem konur, ættu að vera í betri tengslum við 

tilfinningar sínar en karlmenn (Fine 2010:19-21). 

Að sama skapi fórnar Erica sér fyrir systur sína þegar hún leyfir henni einhverju 

sinni að búa hjá sér tímabundið en Anna flytur inn með börnin sín tvö, Adrian og 

Emmu. Þar að auki stríðir Anna við verulegt þunglyndi og því bitnar umönnun barnanna 

að mestu á Ericu. Sjálf er Erica nýstigin upp úr fæðingarþunglyndi og með dóttur sína 

unga en einnig önnum kafin við að undirbúa brúðkaup þeirra hjóna. Engu að síður fellst 

hún á fyrirkomulagið, þrátt fyrir að vera við það að bugast sjálf, enda eiga þær systurnar 

aðeins hvor aðra að. Ætla mætti að höfundum kvenpersónanna, Þóru og Ericu, hafi ekki 

fundist nóg á þær lagt því einnig eru þær báðar fremur uppteknar af útlitinu. Í Þriðja 

tákninu er Þóru lýst svo: „Að vísu væri ekki hægt að segja að hún væri falleg eða 

glæsileg en há kinnbein og blá möndlulaga augu gerðu það að verkum að hún gat alveg 

talist myndarleg. Hún hafði líka verið svo lánsöm að hafa líkamsvöxtinn úr 

móðurættinni þannig að hún hélt sér alltaf grannri (Yrsa Sigurðardóttir 2005:23).“ Þóra 

er ætíð snyrtileg til fara og vel til höfð, sér í lagi í vinnunni, og hugar jafnan að útlitinu 

áður en hún heldur á mikilvægan fund. Þar að auki ber hún sig iðulega saman við aðrar 

konur en gætir þó almennt hófsemi og leggur það ekki í vana sinn að mála sig mikið, að 

frátöldum maskara og rakakremi. Einnig notar hún stundum varalit en einkum ef hún 

vill koma vel fyrir.  

Erica málar sig sjaldan og lítið, að frátöldum fyrstu stefnumótum þeirra Patriks, 

en hún hefur meiri áhyggjur af þyngdinni. Aukakíló í kjölfar barneigna angra hana 

gjarnan en fyrir brúðkaup þeirra Patriks fara þau bæði í átak í mataræði. Kvenleiki 

Wilhelmsen er sjaldan undirstrikaður og ekki virðist hún upptekin af útlitinu þó aðrir 

telji hana forkunnarfagra (Holt 1996:147). Útliti hennar er þó sjaldnast lýst en vera má 

að stutt dökkt hárið og sú staðreynd að fyrir slysið ferðast hún helst um á mótorhjóli eigi 

að skírskota til karllægra einkenna. Hjólið sem er hinsvegar bleikt og bleikur Harley 

Davidson-baðsloppurinn sem hún klæðist einhverju sinni heima hjá sér tengja hana þó 

aftur kvenleikanum og því er eins og höfundur leiki sér svolítið með þessar skírskotanir. 

Um konur á karllægum vinnustöðum hefur hinsvegar verið sagt að þær hafni gjarnan 

fyrirframgefnum „kvenlegum“ einkennum, svo sem förðun, pilsum og öðrum fatnaði 

sem tengir þær kvenleikanum og undirstriki fremur „ókvenlegt“ útlit (Fine 2010:52). 

Hanne Wilhelmsen er hálft í hvoru en þó er hvergi talað um að hún máli sig eða 

undirstriki kvenleika sinn á nokkurn máta svo lesendur geta dregið þá ályktun að það 

geri hún ekki. Þar að auki hefur hún verið svipt kvenleika sínum, fögrum kvenlegum 

leggjum sem misst hafa þróttinn og bundnir eru í hjólastól. 

5 Niðurstöður 

Lengi hefur hallað á hlut kvenna í glæpasögum og virðist sem rithöfundar hafi átt í 

erfiðleikum með að skapa sterkar og jákvæðar kvenaðalsöguhetjur. Framan af birtust 

konur í leynilögreglu- og glæpasögum aðeins sem aukapersónur, fórnarlömb og/eða 

afbrotamenn og var sjaldan úthlutað burðarhlutverki (Berglund 2000:138). Þær fáu 

kvenpersónur sem þó hafa fengið hlutverk aðalsöguhetja hafa ekki þótt falla vel að 

glæpasagnaforminu sem iðulega virðist aflagast vegna frásagna úr einkalífi persóna og 

einnig á grundvelli líffræðinnar. Lesendur reikna gjarnan með ákveðnu mynstri sem 

miðast við ofbeldi, hörku og rökhugsun, eiginleika sem jafnan hafa þótt ólíklegir í fari 

kvenna. Þótt kveneinkaspæjarinn sýni augljósa hæfni, greind og getu hefur með ýmsu 

móti verið grafið undan honum í því starfi sökum kyns og „kvenlegra“ eiginleika (Klein 

1988:2-4) sem samkvæmt Fine og Butler á rætur sínar að rekja til staðalímynda og 

hugmynda samfélagsins. Staðalímyndir móta gjarnan huga okkar mannanna – lesenda, 

höfunda og annarra þegna þjóðfélagsins, sem styrkir í sessi kynhlutverk og 

kynjafordóma þannig að einkaspæjarastarfið telst áfram hentugri vettvangur fyrir 

karlmenn.  

Þær kvenaðalpersónur sem þessi ritgerð fjallar um hafa allar orðið fyrir barðinu 

á staðalímyndum og kynjafordómum en þó hver með sínum hætti. Lögreglufulltrúinn 

Hanne Wilhelmsen er hörkutól, vinnusöm og vel metin í starfi en þó á hún jafnan fullt í 

fangi með einka- og tilfinningalífið. Hún uppfyllir jafnframt staðalímyndina um hina 

karllægu lesbíu sem sumpart virðist réttlæta virkni hennar í starfi og fjarveru frá heimili. 

Kynhneigð Wilhelmsen veldur henni hugarangri og hún beitir ýmsum ráðum til að 

halda henni leyndri. Í bókinni Sælir eru þeir sem þyrstir skipa frásagnir af einkalífi 

hennar, svo sem „út úr skápnum“- frásögn, töluverðan sess og á köflum virðist sem halli 

á eiginlegt rannsóknarstarf lögreglukonunnar. Wilhelmsen nær sér þó á strik í bókinni 

1222 (2008) en þar eru spæjarastörf hennar í forgrunni og ekkert sem hamlar henni frá 

því að sinna þeim, að frátaldri fötluninni. Rithöfundurinn Erica Falck er fær á sínu sviði, 

sem rithöfundur og rannsakandi, en nær þó aldrei fyllilega utan um starf sitt og 

rannsóknir vegna anna heima fyrir. Þótt hún sé tekjuhærri en eiginmaður hennar er starf 

hans ávallt í fyrirrúmi en sú staðreynd veldur henni miklum kvíða og óánægju. Hún er 

umhyggjusöm, tillitssöm og fórnfús og uppfyllir þannig staðalímyndina um hina 

tilfinningagæddu veru; konuna, eiginkonu, móður og systur, sem ávallt er til staðar fyrir 

aðra sama hvað gengur á hjá henni sjálfri. Að því leyti er lögfræðingurinn Þóra 

Guðmundsdóttir ekki ósvipuð Ericu Falck því þótt hún sé á kafi í rannsókn glæpamála 

gefur hún sér ætíð tíma fyrir fjölskylduna. Hjá Þóru er móðurhlutverkið ávallt í fyrsta 

sæti, því næst starfið, síðan fjölskyldan í heild sinni en hún sjálf mætir ætíð afgangi. 

Þótt þessar kvenpersónur leysi iðulega málin sem þær rannsaka mæta þær 

stöðugu mótlæti og standa sjaldnast jafnfætis karlmönnum innan greinarinnar. Þær eru 

ýmist líkamlega eða andlega ófærar um að sinna starfi sínu og þurfa gjarnan á aðstoð 

karlmanns að halda. Þessi atriði koma hvað skýrast fram í Fjällbackaseríu Camillu 

Läckberg en þar lendir aðalsöguhetjan iðulega í ógöngum vegna hnýsni og framhleypni. 

Þóra lendir ítrekað í erfiðleikum með undirmann sinn, einkaritarann Bellu, og hefur ekki 

andlega burði til að leysa þau mál. Wilhelmsen er vön að fara sínar eigin leiðir í starfi en 

verður að lokum fyrir skotárás við skyldustörf, lamast í kjölfarið, og þarf að láta af 

störfum. Í kenningum sínum fjallar Judith Butler um að kynjunum sé refsað ef þau 

fylgja ekki reglum heimsins, sem byggjast á karlmennsku og gagnkynhneigð (Butler 

1995:522), og því má draga þá ályktun að konunum sé refsað fyrir að sækjast eftir valdi 

á starfsvettvangi sem gjarnan hefur verið eignaður karlmanninum. Á grundvelli kyns og 

kynhneigðar verða þær ítrekað fyrir fordómum í samfélaginu og í starfi, en til dæmis má 

nefna framferði yfirlögreglustjórans í Tanumshede og einnig hegðun starfsfélaga 

Wilhelmsen í garð samkynhneigðra kvenna. Það er því ekki að undra þótt Wilhelmsen 

afklæðist kvenleika sínum og sé einnig treg til að afhjúpa kynhneigð sína. Feluleikurinn 

skapar jafnframt erfiðleika heima fyrir og minnir Wilhelmsen því sumpart meira á 

skandinavíska karlspæjara en konur innan greinarinnar.  

Í skandinavískum glæpasögum birtist kvenspæjarinn gjarnan í hinum ýmsu 

hlutverkum en á heildina litið eru þær ákveðnar en þreyttar konur sem jafnan eiga í 

mesta basli með að samhæfa starf sitt og einkalíf (Agger 2010:2). Hanne Wilhelmsen, 

Þóra Guðmundsdóttir og Erica Falck falla allar vel að þessu móti, Wilhelmsen reyndar 

síður en hinar tvær en aðeins vegna þess að hún hefur afneitað móðurhlutverkinu og 

fyrirframgefnum „kvenlegum“ eiginleikum að mestu og tekið sér „stöðu karlmannsins“ 

og vald hans, að minnsta kosti í samskiptum við aðrar konur. Nefis, síðari kona 

Wilhelmsen, sér að mestu um umönnun Ídu, dóttur þeirra, og því er hennar hlutverk 

ekki ósvipað hlutverkum Þóru og Ericu. Það sem einna helst greinir Þóru frá hinum 

aðalsöguhetjunum er hve upptekin hún er af útlitinu því þótt Erica hafi gjarnan áhyggjur 

af þyngdinni ber hún sig ekki ítrekað saman við aðrar konur líkt og Þóra, sem einna 

helst virðist haldin minnimáttarkennd gagnvart kynsystrum sínum. Þóra er einnig sú 

eina af þeim þremur sem gegnir stöðu yfirmanns en nýtur þó síst virðingar í starfi. Hún 

er klár kona í virtri stöðu en þó ófær um að sýna hörku, ólíkt Wilhelmsen sem minnir 

um margt á harðsoðna einkaspæjarann. En Þóra er iðulega létt og kát og gerir ávallt gott 

úr hlutunum þótt á móti blási; sem virðist vera hennar helsti kostur en verður einnig 

ítrekað til þess að hún fórnar sér um of fyrir aðra.  

Þær norrænu glæpasögur sem hér hefur verið fjallað um eiga sér flestar stað á 

fyrri hluta 21. aldarinnar og gerast í norrænu umhverfi og því er margt breytt síðan 

hefðarfrúrnar og piparjúnkurnar sinntu spæjarastörfum. Það sem þó hefur ekki breyst 

eru birtingarmyndir þessara kvenpersóna, sem allar eru klárar, klókar og færir 

rannsakendur en þó ávallt fyrst og fremst konur. Hvernig sem á því stendur, hvort sem 

höfundar þeirra hafi ætlað með þessu að skapa trúverðuga lesningu fyrir lesendur eða 

deila á stöðu kvenna á karllægum vettvangi, þá líða persónurnar engu að síður fyrir. Þær 

eru fórnarlömb staðalímynda, kynhlutverka og kynjafordóma og sem slíkar 

undirskipaðar karlmanninum. Hanne Wilhelmsen er sennilega einna síst í kynhlutverki 

en hún vekur jafnframt upp þá spurningu hvort konur þurfi að afklæðast kvenleikanum 

og tileinka sér fyrirframgefin „karllæg“ einkenni til að þrífast í krefjandi störfum.  

Þó ber að hafa í huga að höfundar þessara tilteknu glæpasagna eru allir 

kvenrithöfundar sem tilheyra ákveðnum veruleika og því er líklegt að í bókunum 

endurspeglist þeirra eigin upplifun og sýn á heiminn. Hvað sem því líður bjóða sögurnar 

ekki upp á jákvæða mynd af konum í krefjandi störfum, konum sem jafnframt eru 

eiginkonur, unnustur og mæður, heldur undirstrika enn fremur að ef til vill sé kominn 

tími á breyttar áherslur. Að fyrirframgefnum úreltum hugmyndum um eiginleika kvenna 

og getu sé ekki lengur þröngvað upp á konur í formi staðalímynda, innan bókmenntanna 

sem á öðrum vettvangi. Cordelia Fine hefur bent á þá staðreynd að hugur kynjanna 

mótist gjarnan af umhverfinu og sé félagslega og menningarlega skilyrtur með tilliti til 

staðalímynda og væntinga samfélagsins. Staðalímyndir eru styrktar í sessi með stöðugu 

áreiti, gjarnan neikvæðu, innan bókmenntanna, á sjónvarpsskjánum og í umhverfinu 

öllu, og því þarf að skipta áreitinu út fyrir annað og jákvæðara. Til að konur og karlar 

geti staðið jafnvíg í heimi sem gjarnan skipar konunni skör lægra en karlmanninum 

verða kynin bæði að breyta hugsun sinni og hugmyndum, sem gjarnan mótast fyrir 

tilstuðlan umhverfisins.  

